वार्षिक बुलेटिन २०२५
मेरो भनाई 
नेपाल अपाङ्ग महिला संघले स्थापनाको गौरवपूर्ण २७ बर्ष पुरा गरेको छ । अपाङ्गता भएका महिलाहरुको सहभागिता, पहुँच, पुनर्स्थापना र सशक्तिकरणको मूलभूत मुद्धाका साथ काठमाडौंबाट सुरु गरिएको यो अभियान नेपालको ७ प्रदेशका ४५ भन्दा बढी जिल्लामा विस्तारित भईसकेको छ । 
समाज र प्रविधिको युग परिष्कृत हुँदै गएतापनि अपाङ्गता भएका महिलाहरुले सामना गरिरहेको असमानता, विभिन्न किसिमका अवरोध, हिंसा, अन्याय र दुर्व्यवहार बढ्दो क्रममा नै रहेको छ । अपाङ्गता भएका महिला तथा वालिकाहरु पनि मानव हुन भनेर स्वीकार गर्दै मानविय व्यवहार प्रदर्शनको लागि समाज अझै तयार भइसकेको देखिन्न । हरेक दिन हिंसा र दुर्व्यवहारका नयाँ घटनाहरु भएतापनि घटना दर्ता र न्यायिक प्रक्रियामा अपाङ्गता भएका महिलाहरुको सहभागिता र पहुँचलाई अझै सुदृढीकरण गर्न चुनौति भएको छ । हिंसाका स्वरुप परिवर्तन भइरहेको छन् । अपाङ्गता भएका 
महिला भित्र पनि अति तथा पूर्ण अशक्त अपाङ्गता भएका महिलाहरुको अझै जोखिममा पर्ने भएको हुनाले उनीहरुको न्यायमा पहुँच वृद्धिको लागि प्रभावकारी व्यवस्थाको अवलम्बन गर्न आवश्यक छ । 
राज्य तहबाट र गैह्रसरकारी क्षेत्रबाट समेत हिंसा प्रभावित अपाङ्गता भएका महिलाहरुको पुनर्स्थापना सेवाको तड्कारो आवश्यकता रहेको छ । नेपाल अपाङ्ग महिला संघले सञ्चालन गरिरहेको हिंसा प्रभावित, सहाराविहिन र उच्च शिक्षाबाट वन्चित अपाङ्गता भएका महिलाहरुको पुनर्स्थापना केन्द्रलाई पुननिर्माण तथा दिगोपनको सुनिश्चितता समेत हामीले गर्नुपर्ने छ । पुर्नस्थापना अर्थात सुरक्षित आवासका लागी बढ्दो माग, पिडितहरुको संख्यामा भएको बढोत्तरी र सुरक्षाको लागि उक्त पुनर्स्थापना केन्द्रलाई थप सुदृढ गर्दै लग्नुपर्ने र संस्थागत विकास तथा सुदृढीकरण एवं ७७ जिल्लामा नै पहुँच विस्तारको लागि हामीले थप अभ्यास गर्नुपर्ने छ ।
अपाङ्गता भएका महिलाहरुको शिक्षा, स्वास्थ्य, रोजगारी तथा आय आर्जनको अवसर, अर्थपूर्ण सहभागीता, पुनर्स्थापना, सहायक सामाग्री र मनोपरामर्श लगायत अति तथा पूर्ण अशक्त अपाङ्गता भएका महिलाहरुको लागि व्यक्तिगत सहयोगी सेवा समेत व्यवस्थाको लागि संघले निरन्तर सरकार तथा सरोकारवाला निकायहरुसँग वकालत तथा पैरवी गर्दै आइरहेको छ । 
नेपालभर सि.बि.एम्. ग्लोबल नेपाल, पिपल इन निड, इन्टरनेशनल कमिसन फर जुरिष्ट, यूएन ट्रष्ट फण्ड, वोमन काइन्ड वर्ल्ड वाइड, शिक्षाका लागि राष्ट्रिय अभियान, नेपाल सरकार, महिला बालबालिका तथा ज्येष्ठ नागरिक मन्त्रालय, बागमती प्रदेश सरकार सामाजिक विकास मन्त्रालय, नेपाल प्रहरी, महिला अधिकारको क्षेत्रमा क्रियाशिल सम्पूर्ण संघसंस्थाहरु, पुर्नस्थापना गृहका लागी सहयोग गर्नु हुने व्यक्तिहरु तथा रोटरी क्लब, ४० वटै जिल्लाका स्थानिय तह, राष्ट्रिय अपाङ्ग महासंघ नेपाल र प्रादेशिक कार्यालय, अपाङ्गता भएका महिलाहरुको महासंघ नेपाल, अपाङ्गता क्षेत्रमा क्रियाशिल राष्ट्रिय तथा अन्तर्राष्ट्रिय विभिन्न संघसंस्थाहरु, अपाङ्गता भएका व्यक्तिहरुको वर्गीय संघसंस्थाहरु, निजी क्षेत्र, सहयोगी, शुभचिन्तक एवं शुभेच्छुकहरुमा यहाँ र यहाँको संस्थाले नेपाल अपाङ्ग महिला संघप्रति व्यक्त गर्नुभएको सहयोग तथा विश्वासको लागि हृदय देखी नै धन्यवाद् सहित कृतज्ञता ज्ञापन गर्दछु । यसका साथै यस संस्थाका कार्यसमिति, जिल्ला समिति, सल्लाहकारहरु, साधारण सदस्य, कर्मचारी साथै स्वयंसेवकहरुप्रति आभार प्रकट गर्दछु ।
अपाङ्गता भएका महिलाहरुले सामना गरेको सामाजिक अन्याय, विभेद, असमानता, बहिष्करण र अवरोधको मुद्धालाई राज्यव्यापी बनाउँदै वकालत तथा पैरवी, सचेतना, क्षमता अभिवृद्धी, अभियानहरु साथै समन्वय, सहकार्य मार्फत नितीगत हस्तक्षेप सहित अपाङ्गता भएका महिलाहरुले समतामुलक, पहुँचयुक्त, आत्मनिर्भर र सम्मानपूर्ण जीवन जिउन सक्ने वातावरण बनाउनका लागि आगामी बर्षमा नेपाल अपाङ्ग महिला संघको थप अग्रसरता र सक्रियता हुनेछ । हामीले लिएको यो लक्ष्य हासिल गर्नका लागि सबैको साथ, सहयोग र शुभेच्छाको अपेक्षा गर्दछु ।
मिना पौडेल 
अध्यक्ष
नेपाल अपाङ्ग महिला संघ 

हाम्रो बारेमा
नेपाल अपाङ्ग महिला संघले देशको शहरी, ग्रामीण र दुर्गम तथा विकट क्षेत्रहरूमा रहेका अपाङ्गता भएका महिलाका लागि भएका कानुनी व्यवस्था र ती व्यवस्थाले प्रदान गरेका अधिकारप्रति सचेतना, जागरुकता र सशक्त बनाउने कार्य गर्दै आएको छ । यसले गर्दा उनीहरू आफूले पाउने सेवा वा सुविधाका बारेमा जानकार भएका छन् भने आफ्नो अधिकारका बारेमा सचेत भइ प्रयोग गर्न आफै पहल गरिरहेका छन् ।
अपाङ्गता भित्र पनि मूलप्रवाहमा आउन नसकेका जस्तैः दलित, जनजाति, मधेसी, लैङ्गिक तथा यौनिक अल्पसंख्यक लगायत पूर्ण र अति अशक्त अपाङ्गता भएका महिला/बालिकाको आत्म विश्वास बढाउन र आत्मसम्मान सहित जीवनयापन गर्ने वातावरण सुनिश्चित गर्नु अहिलेको आवश्यकता हो र यो निकै चुनौतीपूर्ण छ । यस परिप्रेक्ष्यमा शिक्षा, स्वास्थ्य, रोजगारी, पुनर्स्थापना र सामाजिक सुरक्षा लगायतका महत्वपूर्ण सवालहरूमा वकालत गर्न संघको निकै ठुलो भूमिका छ र निर्वाह गरिरहेको छ ।
नेपाल अपाङ्ग महिला संघ २०५४ सालमा स्थापना भई अपाङ्गता भएका महिलाको सशक्तिकरण, क्षमता विकास र हिंसा प्रभावित महिलाको न्यायमा पहुँच सुनिश्चित गर्नका लागि वकालत, पैरवी र सचेतना जगाउने कार्यमा निरन्तर रुपमा लागि परेको छ । अपाङ्गता भएका महिलाको नेतृत्व विकास, राजनीति लगायत राज्यका विभिन्न संरचनामा उनीहरुको सहभागिता र नेतृत्वका लागि पैरवी र वकालत तथा अपाङ्गता भएका हिंसा प्रभावित महिलाको पुनर्स्थापना र न्यायमा पहुँचका लागि अभियानहरु संचालन गर्ने कार्यलाई स्थापनाकाल देखि नै निरन्तरता दिंदै आएको छ ।
२०५४ साल देखि अपाङ्गता भएका महिला तथा बालिकाहरूको हक-हित तथा अधिकार स्थापित गर्न सक्रिय संघमा मार्फत सञ्चालित गतिविधिबाट ४५ जिल्लाका २७ हजार भन्दा बढी अपाङ्गता भएका महिला तथा बालिकाहरू लाभान्वित भएका छन् ।
कार्यकारी सारांश
नेपाल अपाङ्ग महिला संघले नीतिगत पैरवी र वकालतका लागि नीति निर्माताहरू, राजनीतिक दल, विभिन्न सरोकारवालाहरु र संघसँग सम्बन्धित क्षेत्रका पदाधिकारीहरुसँग छलफल र अन्तरक्रिया गर्दै आएको छ । समुदायमा अपाङ्गता भएका महिलाहरू र यही क्षेत्रका सरोकारवाला सँगको अन्तरक्रिया र छलफलबाट आएका निष्कर्ष र सुझावलाई नीतिगत पैरवीका लागि सवाल निर्माणमा संघले काम गरिरहेको छ । समुदायमा सचेतना र क्षमता अभिबृद्धि गर्ने उद्देश्यले संघले स्थानीय, प्रादेशिक तथा संघीय तहमा विभिन्न सरोकारवालाहरुसँग मिलेर विभिन्न कार्यक्रम सञ्चालन गरिरहेको छ । अपाङ्गता भएका महिला र बालिकामाथि हुने हिंसा न्यूनिकरण तथा अन्त्य गर्ने, न्याय दिलाउन पहल गर्ने, महिलाहरूको नेतृत्व विकास गर्दै शिक्षा, स्वास्थ्य, तालिम, सचेतनामूलक अभियान र स्वरोजगारीलाई प्राथमिकता दिई कार्यक्रमहरू सञ्चालन गर्दै आएको छ ।
साथै हिंसा प्रभावित, विभेद र अन्यायमा पारिएका अपाङ्गता भएका महिलाको अल्पकालीन र दिर्घकालिन पुनर्स्थापना गर्ने, कानुनी सहायता र न्यायमा पहुँच अभिवृद्धि गर्ने कार्यमा सहजीकरण र सहयोग पुर्‍याउँदै आएको छ । यस वर्ष नेपाल अपाङ्ग महिला संघले मधेश प्रदेशका ८ जिल्लाका ३२ पालिकाहरुमा अपाङ्गता भएका महिला र बालबालिकाका लागि कर्यक्रम सुरु गरेको छ। साथै अघिल्लो वर्ष संचालनमा आएको हेल्पलाइनलाई यस वर्ष पनि निरन्तरता दिएको छ । यी उद्देश्य पुरा गर्न संघले विभिन्न अभियान, अन्तरक्रिया, तालिम तथा प्रमाणमा आधारित पैरवीहरू गर्दै आएको छ । सन् २०२५ मा नेपाल अपाङ्ग महिला स‌ंघले आयोजना गरेका विभिन्न तालिम, अन्तरक्रिया, अभिमुखीकरण, अभियान र पैरवीका कार्यक्रमहरूमा लगभग १ हजार १ सय ३६ जना प्रत्यक्ष रुपमा सहभागी भए ।
Mulya Manyata 
कर्यक्षेत्र
नेपाल अपाङ्ग महिला संघले नेपालको ७ प्रदेशका ४५ जिल्लाहरुमा अपाङ्गता भएका महिला तथा बालबालिकाहरुसँग काम गर्दै आएको छ ।
प्रत्यक्ष लाभग्राही
४७४२+
अप्रत्यक्ष लाभग्राही
२३९००+
अपाङ्गता भएका व्यक्तिहरु
२०७०+
समाचार
नगरपालिका परियोजना सल्लाहकार समिति बैठक
नेपाल अपाङ्ग महिला संघद्वारा मार्च २१, २०२५ बुढानिलकण्ठ नगरपालिकामा परियोजना सल्लाहकार समिति बैठक सम्पन्न गरियो । बैठकमा नगरपालिकाका नगर प्रमुख तथा विभिन्न शाखाका प्रतिनिधिहरु र वडा कार्यालयहरुका अध्यक्ष तथा सदस्यहरुको सहभागीता थियो । संघले सन् २०२४ मा गरेको सम्पूर्ण कार्यक्रमहरुको विस्तृत जानकारी, परियोजनाको अवस्था र मुख्य उपलब्धिहरू, चुनौतीहरू र सिकाईहरु बारे छलफल गरिएको थियो ।
पहुँचयुक्तताको लेखापरिक्षण
बुढानिलकण्ठ, तारकेश्वर, तथा काठमाडाैंमा अवस्थित १३ वटा सेवा प्रदायक सरकारी तथा गैरसरकारी निकायहरूको पहुँचयुक्तताको लेखापरिक्षण गरियो । उक्त परिक्षणमा पालिकाको भवन, स्वास्थ्य केन्द्र, प्रहरी चौकी, विशेष तथा सरकारी वकिल कार्यालय, जिल्ला अदालत, जिल्ला प्रहरी परिसर, OCMC तथा शेल्टर होमहरू समेटिएका थिए । यसका साथै बुढानिलकण्ठ वडा नं. १ को भवनको पनि पहुँचयुक्तताको परीक्षण गरी प्राविधिक सहयोग समेत प्रदान गरिएको थियो।
३ वटा स्वास्थ्य संस्थाहरू
२ वटा सरकारी कार्यालयहरु
६ वटा कानुनी निकाय
२ वटा आश्रय केन्द्रहरु
तीन वटा प्रदेशमा लैङ्गिक विश्लेषण
नेपाल अपाङ्ग महिला संघद्वारा सुदूरपश्चिम, कर्णाली र मधेश प्रदेशका विभिन्न जिल्लामा लैङ्गिक विश्लेषण सर्वेक्षण(Gender Analysis survey) सम्पन्न गरियो । उक्त सर्वेक्षणका लागि १० वटा समूह केन्द्रित छलफल (FGD) र ७ वटा मुख्य सूचनादाताहरुको अन्तर्वार्ता (KII) लिईएको थियो । उक्त सर्वेक्षणको क्रममा दलित महिला, विद्यालय जाने/नजाने किशोरकिशोरी, कुमाल समुदायका व्यक्तिहरु, सदा समुदायका व्यक्तिहरु, थारु समुदायका व्यक्तिहरु, बादी समुदायका व्यक्तिहरु, लैङ्गिक हिंसामा परेका महिला तथा किशोरीहरु र लैङ्गिक अल्पसंख्यक समूहका व्यक्तिहरु सहभागी भएका थिए । सर्वेक्षणको क्रममा सहभागीहरुले समुदायको स्रोतहरुको नक्सांकन, सामाजिक सुरक्षा कोष, सामाजिक र संस्कृतिक मुल्यमान्यताहरु, सामाजिक संरचना, क्षमता र मापन गर्ने संयन्त्र, नकारात्मक दृष्टिकोणको सामना, सेवा सुविधा प्रयोग गर्न भौगोलिक कठिनाई, जातीय विभेद, सांकेतिक भाषा दोभाषेको अभाव जस्ता समस्याहरु को पहिचान सर्वेक्षणको क्रममा आएको थियो ।
भनाईहरु
“ भिरालो छ , सबै जान सक्ने ठाउँमा सरकारी भवन छैन ”
“लैङ्गिक तथा यौनिक अल्पसंख्यक समुदायले नागरिकता सहज रुपमा पाउन सक्दैनन् ,रोजगारी, शिक्षा, छात्रबृत्ति, स्वास्थ्य उपचार प्राप्त गर्न पनि उनीहरुलाई सहज छैन । सामाजिक दृष्टिकोण र सामाजिक मुल्यमान्यता तथा भौतिक संरचना, दक्ष जनशक्तिको कमी हुनाले पनि उनीहरुको सेवामा पहुँच कम रहेको छ ।”
अपाङ्गता सम्बन्धि तथ्यहरु
५२.५% सहभागीहरू लैङ्गिकताको आधारमा हुने हिंसा बारे सचेत नभएको
७७ % सहभागीहरू लैङ्गिक हिंसाको बिषयमा पालिकामा भएका न्यायिक समिति बारे सचेत नभएको
३९% सहभागीहरू मनोसामाजिक र भावनात्मक हिंसाबाट पिडित थिए
३१.५% सहभागीहरू लैङ्गिक हिंसाबाट प्रभावित थिए

बालिका तथा समावेशी शिक्षा सञ्जालको पुनर्गठन
यूरोपियन यूनियनको सहयोगमा नेपाल अपाङ्ग महिला संघ, NCE नेपाल, People in Need र Accountability Lab ले मधेश, कर्णाली र सुदुरपश्चिम प्रदेशका ८ जिल्लाको २२ वटा पालिकाहरुमा पालिकास्तरको र ६७ विद्यालयमा विद्यालय स्तरको सञ्जाल गठन तथा पुनर्गठन गरिएको थियो ।
चितवनको माडीमा अपाङ्गता भएका व्यक्तिको पहिलो संस्था स्थापना
नेपाल अपाङ्ग महिला संघ, सि.बि.एम. ग्लोबल नेपाल र सप्रोस नेपालको सहयोगमा फाइदा परियोजनाद्वारा माडी नगरपालिकामा पालिकाकै पहिलो अपाङ्गता भएको व्यक्तिहरुको संस्था स्थापना गरियो । अपाङ्गता समाज माडी चितवन नामक उक्त संस्थाको कार्यसमितिका सदस्यहरुले अनौपचारिक रुपमा पनि बिगत दुई दशक देखि अपाङ्गता भएका व्यक्तिको अधिकारका लागि काम गर्दै आएको पाईयो । नेपाल अपाङ्ग महिला संघका GEDSI सल्लाहकारले संस्थाको बिधान बनाउन सहजीकरण गरेका थिए । ११ सदस्य कार्यसमिती रहेको उक्त संस्थामा हाल ३२ जना साधारण सदस्यहरु छन् । श्री यम बहादुर अधिकारीले नेतृत्व गर्नुभएको उक्त संस्थाले पालिकामा रहेका विभिन्न अपाङ्गता भएका व्यक्तिहरुको अवसरमा पहुँचको सुनिश्चित गर्ने लक्ष्य बोकेको छ ।
२२ वटा पालिकहरुमा सम्झौता
सुदूरपश्चिम, कर्णाली र मधेश प्रदेशका २२ पालिकाहरुमा ACCESS परियोजनाको लागि सम्झौता सम्पन्न भयो । NCE नेपाल, नेपाल अपाङ्ग महिला संघ, People in Need, र Accountability Lab को सहकार्यमा सम्पन्न भएको साझेदारीले उक्त परियोजना अन्तर्गत सबैको लागि समावेशी शिक्षा सुनिश्चित गर्न नागरिक समाजको भूमिका अभिवृद्धि गर्नका लागि पालिकाहरुले मार्ग निर्देशन गर्ने छ ।
चितवनमा लैङ्गिक तथा अपाङ्गता समावेशीकरण सम्बन्धि तालिम सम्पन्न
नेपाल अपाङ्ग महिला संघले फाइदा परियोजना अन्तर्गत चितवनको रत्ननगर र खैरेहनी नगरपालिकामा १ दिने “लैङ्गिक तथा अपाङ्गता समावेशीकरण” तालिम सम्पन्न गरेको छ । तालिममा अपाङ्गता भएका व्यक्तिहरू र स्थानीय सरकारका प्रतिनिधिहरूलाई एकै मञ्चमा ल्याएर लैङ्गिक तथा अपाङ्गता उत्तरदायी योजना, बजेट निर्माण र आर्थिक सशक्तिकरणका विषयमा प्रशिक्षण र जानकारी प्रदान गरिएको थियो ।
रत्ननगरमा ३५ र खैरेहनीमा ४१ गरी कुल ७६ जनाको सहभागिता रहेको थियो, जसमा अपाङ्गता भएका व्यक्तिहरू पनि समावेश थिए। तालिममा स्थानीय सरकारका कार्यपालिका सदस्य, वडा सदस्य, मेलमिलाप समिति संयोजक, सामाजिक विकास शाखा प्रमुख र महिला तथा बालबालिका शाखा प्रमुखहरूले आफ्नो अनुभव र पालिकामा भएका गतिविधिहरू प्रस्तुत गरेका थिए ।
परियोजना व्यवस्थापक नारायण शर्मा रिमाल र परियोजना संयोजक केदारनाथ पौडेलले अपाङ्गता समावेशीकरण र आर्थिक सशक्तिकरणका लागि गरिएको प्रगति र योजनाहरू प्रस्तुत गरे । सल्लाहकार मिलन खरालले लैङ्गिकता, अपाङ्गता समावेशीकरण, योजना र बजेट निर्माण प्रक्रिया तथा दिगो आर्थिक सशक्तिकरणका उपायहरूबारे प्रस्तुतीकरण दिए । तालिम रत्ननगरमा रत्ननगर अपाङ्गता समन्वय समितिका अध्यक्ष मीनराज खनाल र खैरेहनीमा खैरेहनी अपाङ्गता समन्वय समितिका अध्यक्ष गोबिन्द बहादुर थापाको अध्यक्षतामा सम्पन्न भयो । यस तालिमले अपाङ्गता भएका व्यक्तिहरूको अधिकार, सामाजिक समावेशीकरण र आर्थिक सशक्तिकरण प्रवर्द्धन गर्ने र स्थानीय सरकार-समुदायबीच सहकार्य बढाउने अवसर प्रदान गरेको छ ।
अपाङ्गता भएका महिलाहरूको लागि पहुँचयुक्त न्याय प्रणाली सम्बन्धी अभिमुखीकरण कार्यक्रम सम्पन्न
अपाङ्गता भएका महिलाहरूको न्यायमा पहुँच सुनिश्चित गर्न एकदिने अभिमुखीकरण कार्यक्रम काठमाडौंको होटल येलो प्यागोडा सम्पन्न भयो । नेपाल अपाङ्ग महिला संघद्वारा आयोजना गरिएको कार्यक्रममा १४ वटा प्रहरी वृत्तका प्रहरी, बार एशोसिएसनका सदस्यहरू, अपाङ्गता भएका महिला, र OPDs का प्रतिनिधिहरू सहित ३८ जना सहभागी हुनु भएको थियो ।
कार्यक्रममा स‌ङ्घको अध्यक्ष मीना पौडेलले संस्थाको मुख्य गतिविधी तथा क्रियाकलाप, न्यायमा पहुँचका लागि चुनौती, न्याय प्राप्तीका लागि नीतिगत तथा कानुनी प्रावधान र सो मा विभिन्न सेवा प्रदायकहरुका लागि सुझाव सहित अपाङ्गता सम्बन्धी सम्मानीत शव्दावलीको प्रयोगको विषय समेत समेटेर प्रस्तुतीकरण दिनुभएको थियो । यसै गरी डा‍‍‌.विद्या चापागाईंले सङ्घले गरेकाे नितीगत पुनरावलाेकनकाे निष्कर्ष, सुझाव एवं विशेष गरी अपाङ्गता भएका महिलाहरूको न्याय प्राप्तिमा अवरोध, कानुनी झन्झट, र सुधारका लागि सुझावहरु प्रस्तुत गर्नुभएको थियो । सहभागीहरूले लैङ्गिक र अपाङ्गता संवेदनशीलताको दृष्टिकोणबाट काम गर्ने प्रतिबद्धता व्यक्त गरे । कार्यक्रममा अपाङ्गता सम्बन्धी मर्यादित शब्दावली समेटिएको फ्लेक्स पनि वितरण गरियो ।
खैरहनी र राप्ती नगरपालिकाका अपाङ्गता भएका व्यक्तिको संस्थालाई बागमती प्रदेशबाट वित्तीय सहयोग
नेपाल अपाङ्ग महिला संघको सहयोगमा फाइदा परियोजना अन्तर्गत खैरहनी नगर अपाङ्गता समन्वय संस्था, खैरहनी र अपाङ्गता समन्वय समिति, राप्तीले बागमती प्रदेशको सामाजिक विकास मन्त्रालयमा प्रस्ताव राखेको र उक्त प्रस्ताव स्वीकृत भई मन्त्रालयले ५-५ लाख दुवै संस्थालाई अनुदान दिएको थियो ।
खैरहनी नगर अपाङ्गता समन्वय संस्थाले सिप विकास, अम्दानीको स्रोतको वृद्धि र आर्थिक सबलीकरणलाई मध्यनजर गर्दै वातावरण मैत्री झोला बनाउने तालिम दिने निर्णय गर्यो । त्यसैगरि अपाङ्गता समन्वय समिति राप्तीले सिलाई-कटाई सम्बन्धि तालिम दिएको थियो । दुवै संस्थाको तालिम अपाङ्गता भएको व्यक्तिहरु र उनीहरुको परिवारलाई लक्षित गरेर संचालन गरिएको छ ।
नगरपालिका परियोजना सल्लाहकार समिति बैठक
नेपाल अपाङ्ग महिला संघले अप्रिल, २०२५ मा नगरपालिका परियोजना सल्लाहकार समिति बैठक संचालन गरेको छ । परियोजना अन्तर्गत १ वर्षको योजना, प्रतिफलको विषयमा प्रस्तुतिकरण गरिएको थियो । बैठकमा तारकेश्वर नगरपालिकाका नगर प्रमुख तथा विभिन्न शाखाका प्रतिनिधिहरु र वडा कार्यलयहरुका सदस्यहरु एवं कर्मचारीहरु सहभागी हुनुभएको थियो । त्यसैगरी महिला तथा बालबालिका र जेष्ठ नागरिक शाखाको प्रमुख श्री प्रतिमा मिश्रद्वारा पालिकाले अपाङ्गताको क्षेत्रमा गरेका कामको बारे जानकारी दिनुभएको थियो । संघले सन् २०२४ मा भएको सम्पूर्ण कार्यक्रमहरुको विस्तृत जानकारी, परियोजनाको अवस्था र मुख्य उपलब्धि, चुनौती र सिकाईहरु बारे छलफल गरेको थियो ।
समीक्षा बैठक तथा GEDSI अभिमुखीकरण
यूरोपियन यूनियनको सहयोगमा नेपाल अपाङ्ग महिला संघ, पिपुल इन नीड, शिक्षाको लागि राष्ट्रिय अभियान नेपालसँग सहकार्य गर्दै ACCESS परियोजना अन्तर्गत २२ वटा पालिकामा समिक्षा बैठक र GEDSI अभिमुखीकरण कार्यक्रम सम्पन्न गरेको छ । उक्त कार्यक्रमको उद्देश्य पालिका स्तरमा शिक्षा क्षेत्रमा भएका जोखिमहरू पहिचान गर्ने, सहयोग वृद्धि गर्ने, र स्थानीय पहलहरूलाई सुदृढ गर्ने तथा विद्यालय सुधार योजनाहरू (SIP), बालिका तथा समावेशी शिक्षा सञ्जाल (GEIN), र गुनासो प्रतिक्रिया संयन्त्र (CRM) जस्ता प्रक्रियाहरुलाई समावेशी बनाउनु र विस्तार गर्नु रहेको थियो । कार्यक्रममा सहभागीहरुलाई लैङ्गिक समानता, अपाङ्गता र सामाजिक समावेशीकरणबारे पनि अभिमुखीकरण गरिएको थियो ।
अपाङ्गताको क्षेत्रमा केहि उपलब्धिहरु
· ३० भन्दा बढी पालिकाहरुले अपाङ्गताको लागि बजेट विनियोजन गरेको
· माडी नगरपालिका, चितवन द्वारा अपाङ्गता भएका व्यक्तिको लागि बजेट विनियोजन गरेको
· अर्नमा गाउँपालिका, सिराहाले अपाङ्गता मैत्री संरचना निर्माण गर्ने प्रतिबद्धता जनाएको
· बागमती प्रदेशबाट चितवनका दुई संस्थाहरुलाई वित्तीय सहयोग
नेपाल अपाङ्ग महिला संघका कर्मचारी र कार्यसमिति सदस्यहरुलाई सुरक्षा (safeguarding) एक दिने अभिमुखिकरण सम्पन्न
NDWA र CBM Global को संयुक्त आयोजनामा जुन ३०, २०२५ को दिन पेन्सन वासना, काठमाडौंमा सुरक्षा (safeguarding) सम्बन्धी एक दिने प्रशिक्षण आयोजना गरिएको थियो । नेपाल अपाङ्ग महिला संघका कार्यसमिति पदाधिकारीहरू, कर्मचारी, एवं नगरपालिकाका मनाेविमर्शकर्ताहरु उक्त प्रशिक्षणमा सहभागी भएका थिए । CBM Global का प्रशासन तथा मानव संशाधन व्यवस्थापक (Admin and HR Manager) एवं Safeguarding Focal Person कृपा महर्जनले तालिमको सहजीकरण गर्नुभएको थियो । उहाँ CBM Global को सम्पर्क व्यक्ति पनि हुनुहुन्छ । सहभागी र प्रशिक्षकहरूलाई नेपाल अपाङ्ग महिला संघका अध्यक्ष मीना पौडेलले स्वागत गर्नुभएको थियो । उहाँले कुनै पनि संस्थाले कार्यक्रम संचालन गर्दा वा परियोजना कार्यान्वयन गर्दा कर्मचारी र सरोकारवालाहरुको सुरक्षा कबचको महत्त्व हुने कुरा बताउनु भएको थियो ।
सहभागीहरूलाई CBM Global को सुरक्षा नीति र प्रतिबद्धता बारे जानकारी दिइएको थियो । साथै उनीहरुलाई विभिन्न सुरक्षा मुद्दाहरूको पहिचान गर्न, रिपोर्ट गर्न र प्रतिक्रिया गर्न सुरक्षा प्रशिक्षणमा सिकाईयो । प्रशिक्षण पावरपोइन्ट प्रस्तुतीकरणहरू प्रयोग गरेर अन्तरक्रियात्मक सहभागिताको माध्यमबाट सञ्चालन गरिएको थियो । सामूहिक छलफलको माध्यमबाट सत्रहरू अझ बढी अन्तरक्रियात्मक भएको थियो । कार्यक्रमको समापन नेपाल अपाङ्ग महिला संघका महासचिव देव कुमारी पराजुलीबाट भएको थियो।
मधेस र कर्णाली प्रदेशमा स्थानीय योजना प्रक्रिया सम्बन्धी अभिमुखीकरण
संघले जुलाई १३–१४, अक्टोबेर १५-१८ गते रौतहट ,जनकपुर सुर्खेत र कालिकोटमा स्थानीय नागरिक समाजका सदस्यहरूलाई लक्षित गरी स्थानीय तहको योजनाको सात चरणको प्रक्रिया र बजेट योजना सम्बन्धी २ दिने अभिमुखीकरण कार्यक्रम सम्पन्न गरियो । EU को आर्थिक सहयोगमा सञ्चालित COPE परियोजना अन्तर्गत आयोजित कार्यक्रमले स्थानीय तहको योजना तथा बजेट निर्माणका सात चरण, समावेशी र समानुपातिक बजेट निर्माणका सिद्धान्तहरु बारेमा अभिमुखीकरण गरिएको थियो ।
कार्यक्रमले विशेषगरी अपाङ्गता भएका व्यक्तिहरूका आवश्यकता र अधिकारलाई योजनामा कसरी समावेश गर्ने भन्नेमा जोड दियो । समापनको दिन सहभागीहरूले समूह कार्य मार्फत स्थानीय तहमा नागरिक समाज तथा संस्थाहरूको भूमिका छलफल गरी वकालत योजना समेत बनाएको थियो । 
गोरखामा अपाङ्गता भएका महिलाका समस्या र समाधान सम्बन्धी छलफल
अपाङ्गता भएका महिलाहरूको अनुभव, समस्या र सम्भावित समाधानबारे छलफल गर्न गोरखा जिल्लाका २ वटा स्थानीय तहमा कार्यक्रम सम्पन्न गरिएको छ । असार ११ गते गोरखा नगरपालिका र असार १५ गते बारपाक सुलिकोट गाउँपालिकामा सम्पन्न कार्यक्रमहरूमा कुल ६९ जना महिलाको सहभागिता रहेको थियो ।
जिल्ला समन्वय समिति (DCC) सँगको सहकार्यमा आयोजना गरिएको कार्यक्रम जिल्ला फोकल व्यक्ति रत्न कुमारी गुरुङको संयोजनमा सम्पन्न भयो । गोरखा नगरपालिकाको कार्यक्रममा प्रमुख अतिथि DCC अध्यक्ष मोहन बहादुर थापा मगर हुनुहुन्थ्यो भने बारपाक सुलिकोटमा भएको कार्यक्रममा उक्त गाउँपालिकाकी उपाध्यक्ष सनमाया गुरुङले प्रमुख आतिथ्यता गर्नु भएको थियो ।
कार्यक्रममा सहभागी महिलाहरूलाई पाँच समूहमा विभाजन गरी उहाँहरूले भोग्नुभएका प्रमुख समस्या र अनुभव बारे छलफल गरियो । प्रस्तुतिमा यातायातमा छुट सुविधा नहुनु, आरक्षित सिट नपाइनु, घरेलु तथा यौन हिंसा, सामाजिक बहिष्कार, शिक्षाबाट वञ्चित, सम्पत्तिमा अधिकारको अभाव, र उजुरी गर्न पारिवारिक दबाब लगायतका विषयहरू उठाइएको थियो ।
विशेषगरी, बारपाक सुलिकोटमा सहभागीहरूले सार्वजनिक यातायातमा छुट सुविधा तथा आरक्षित सिट नपाएको गुनासो राखे । जवाफमा उपाध्यक्ष गुरुङले यातायात व्यवसायी संघ, टिकट काउन्टर, र प्रहरी चौकीसँग समन्वय गरी सुविधा लागू गराउने प्रतिबद्धता जनाउनुभयो । साथै, उहाँले हिंसाका उजुरीका लागि न्यायिक समिति तथा प्रहरीसँग समन्वय गर्न सकिने जानकारी पनि दिनुभयो । कार्यक्रम मार्फत अपाङ्गता भएका महिलाहरूका समस्या उजागर गर्दै समाधानका लागि स्थानीय तह र सरोकारवालाबीच समन्वयको आवश्यकता देखिएको छ।
चितवनमा अपाङ्गता भएका व्यक्ति, संस्था र सहकारीहरूको अवस्थाबारे अध्ययन प्रतिवेदनको प्रमाणीकरण कार्यशाला सम्पन्न
३० जुलाई २०२५ मा नेपाल अपाङ्ग महिला संघ (NDWA) ले चितवनमा अपाङ्गता भएका व्यक्तिहरूका संस्था (OPDs), स्वावलम्बी समूहहरू (SHGs) र सहकारीहरूको Mapping सम्बन्धी प्रमाणीकरण कार्यशाला सम्पन्न भएको छ । कार्यक्रममा अपाङ्गता समावेशी विकास क्षेत्रमा कार्यरत विभिन्न संघसंस्थाबाट ४७ जना प्रतिनिधिहरूको सहभागिता रहेको थियो । उक्त कार्यशालामा NDWA को तर्फबाट FAIDA परियोजना अन्तर्गत चितवनका सात वटा पालिकामा गरिएको Mapping का प्रमुख निष्कर्षहरू र प्रयोग गरिएका विधिहरू प्रस्तुत गरिएको थियो । सोही क्रममा सहभागीहरूसँग भएको अन्तरक्रियात्मक छलफलले निष्कर्षहरूलाई प्रमाणीकरण गर्न मात्र होइन, थप सुधार र परिमार्जन गर्न समेत मद्दत गर्‍यो । OPDs, SHGs र सहकारी प्रतिनिधिहरूले आफ्ना अनुभवका आधारमा मूल्यवान सुझावहरू प्रस्तुत गरे, जसले निष्कर्षलाई अझ यथार्थपरक र उपयोगी बनायो ।
कार्यक्रमको एक भागको रूपमा, NDWA ले अपाङ्गता समावेशीकरण, सशक्तिकरण, तथा पैरवीका लागि नयाँ सूचना, शिक्षा र संप्रेषण (IEC) सामग्रीहरू सार्वजनिक गर्‍यो, जसले जनचेतना अभिवृद्धिमा सहयोग पुर्‍याउने अपेक्षा गरिएको छ ।
यस कार्यशालाले प्रमाणमा आधारित योजना निर्माण, आपसी सिकाई र क्षेत्रीय सहकार्यको महत्त्वलाई जोड दिंदै, आगामी दिनमा तयार हुने म्यापिङ प्रतिवेदनको आधार तय गर्‍यो, जसले FAIDA परियोजनाको प्रभावकारिता अझ बलियो बनाउनेछ ।
अपाङ्गता भएका महिलाका समस्या र समाधान सम्बन्धी सेवा प्रदायकहरुलाई तालिम
अपाङ्गता भएका महिलाहरू (WWD), विशेषगरी न्याय प्रणालीमा पहुँच गर्न खोजिरहेकाहरूलाई सहयोग गर्ने विषयमा सेवा प्रदायकहरू (प्रहरी, स्वास्थ्य संस्था, शैक्षिक संस्था र सामाजिक सुरक्षा एकाइ) लक्षित तालिम १४ अगस्टमा सम्पन्न भयो। यस तालिममा राष्ट्रिय प्रहरी प्रतिष्ठान, काठमाडौं महानगरपालिकाका विभिन्न विभाग, OCMC हरू, कीर्तिपुर बर्न अस्पताल तथा ट्राफिक प्रहरीका प्रतिनिधिहरूको सहभागिता रहेको थियो।
कार्यक्रममा मीना पौडेलले संस्थाको परिचय, दृष्टि, लक्ष्य तथा उद्देश्य प्रस्तुत गर्दै नेपाल अपाङ्ग महिला संघले हालसम्म गरेका कार्यहरूको जानकारी दिनुभयो। साथै, २०७८ सालको अपाङ्गता सम्बन्धी तथ्यांक तथा विश्व स्वास्थ्य संगठन र विश्व बैंकद्वारा सन् २०११ मा प्रकाशित अपाङ्गता सम्बन्धी तथ्यांक सहभागीहरूसँग साझा गर्नुभयो।
अर्की परामर्शदाता बिद्या चापागाईंले “अपाङ्गता भएका महिला तथा बालिकामाथि हुने लैङ्गिक आधारित हिंसा: रोकथाम र प्रत्युत्तरका लागि कानुनी तथा नीतिगत संरचनाको विश्लेषण” अध्ययनका मुख्य निष्कर्ष र सिफारिसहरू प्रस्तुत गर्नुभयो र व्यवहारिक तथा कार्यान्वयनयोग्य कदमहरू तय गर्न संस्थागत प्रतिक्रियाहरू संकलन गर्ने उद्देश्य राख्नुभएको थियो।
प्राथमिक मनोवैज्ञानिक सहयोग (PFA) सम्बन्धी क्षमता अभिवृद्धि तालिम
लैङ्गिक हिंसा प्रतिकार्य सम्बन्धी कार्यमा संलग्न फोकल पर्सन, प्रतिकार्य समितिका सदस्य, परियोजना कर्मचारी तथा सामुदायिक स्वयंसेवकहरूको क्षमता सुदृढीकरण गर्ने उद्देश्यले तीन दिने तालिम आयोजना गरियो । CMCS–नेपाल (Centre for Mental Health and Counseling Services Nepal) सँगको सहकार्यमा PFA तालिम २०८१ पौष १९-२१ (January 3-5, 2025) मा सम्पन्न भयो। तालिममा तारकेश्वर र बुढानिलकण्ठ नगरपालिकाका प्रतिनिधि, जिल्ला समन्वय समिति, समुदायमा आधारित संस्थाहरू, परामर्शदाता, SGBV फोकल पर्सन, परियोजना टोली तथा सामुदायिक स्वयंसेवक गरी जम्मा ३३ जना सहभागी (२८ महिला र ५ पुरुष) सहभागी भए।
तालिममा अन्तरक्रियात्मक प्रस्तुति, समूहकार्य, अनुभवजन्य सिकाइ, दृश्य सामग्री र दैनिक प्रतिबिम्बन जस्ता बहुआयामिक विधिहरू प्रयोग गरियो। सहभागीहरूले तालिमलाई उपयोगी, प्रभावकारी र स्मरणीय भएको प्रतिक्रिया दिएका थिए । पूर्व तथा पश्चात् मूल्याङ्कनमा सहभागीहरूको औसत ज्ञान स्तर ६ मध्ये २.६ बाट ४.१ मा वृद्धि भएको देखियो। अपाङ्गता भएका व्यक्तिहरूका वास्तविक अनुभव, माइन्डफुलनेस अभ्यास तथा अन्तिम कार्ययोजना सत्रले सहभागीहरूलाई आफ्नो कार्यक्षेत्रमा PFA लागू गर्न आत्मविश्वास र व्यावहारिक सीप प्रदान गरेको छ।
काठमाडौंमा NDWA द्वारा मानसिक स्वास्थ्य र स्व-हेरचाह सम्बन्धी दुई दिने तालिम सम्पन्न
काठमाडौं, नेपाल - नेपाल अपाङ्ग महिला संघ (NDWA) द्वारा आयोजित दुई दिने मानसिक स्वास्थ्य, सामाजिक मनोबल सुदृढीकरण, र स्व-हेरचाह सम्बन्धी तालिम काठमाडौँमा सम्पन्न भएको थियो । कार्यक्रममा ३० जना अपाङ्गता भएका महिला र अपाङ्गता भएका व्यक्तिहरूका अभिभावक तथा हेरचाहकर्ताहरू सहभागी थिए, जसले कला (Art Therapy) को माध्यमबाट आफ्ना अनुभव र भावना अभिव्यक्त गर्ने अवसर पाए । स‌ड्घका महासचिव देव कुमारी पराजुलीले कार्यक्रमको उद्देश्य माथी प्रकाश पार्नु भएको थियो । जसमा उहाँले मानसिक स्वास्थ्य र आत्म-सशक्तिकरणको
महत्त्वमा जोड दिनुभयो । तालिमको सहजीकरण Atman Hospital and Healing Center की संस्थापक तथा प्रबन्ध निर्देशक साधना थापाले गर्नुभएको थियो, जसमा कला, ध्यान, कथा कथन लगायत सहभागी-केन्द्रित विधिहरू प्रयोग गरिएको थियो ।
पहिलो दिन सहभागीहरूले आफ्ना विगतका चुनौतीपूर्ण अनुभवहरूमाथि पुनरावलोकन गर्दै कविता, चित्रकला र ध्यानमार्फत आत्म-अभिव्यक्ति गरेका थिए । दोस्रो दिन उनीहरूले जीवनका विभिन्न चरणहरूमा प्राप्त उपलब्धिहरूलाई पोस्टकार्डको रूपमा प्रस्तुत गरे, जसले स्व तथा आत्ममूल्यांकन र आत्मविश्वास अभिवृद्धि स्व-हेरचाहका अभ्यास कति महत्वपूर्ण छन् भन्ने कुरामा बल दिएको थियो ।
स‌ड्घले यस्ता कार्यक्रमहरू भविष्यमा पनि निरन्तर सञ्चालन गर्दै अपाङ्गता भएका महिलाहरूको आत्मबल, नेतृत्व र सशक्तिकरणमा योगदान पुर्‍याउने प्रतिबद्धता व्यक्त गरेको छ ।
कला पूर्ण हुनु पर्दैन-यो हामीभित्र रहेको भावना अभिव्यक्त गर्ने माध्यम हो।
हामी बहिरा भएकाले केही गर्न सक्दैनौँ भन्ने मानिसहरू थिए । तर आज म विभिन्न संस्थाहरूमा गएर आफ्ना अनुभवहरू बाँड्दछु । अब म पिँजरामा छैन- म एक कलाकार हुँ, स्वतन्त्र प‌ंक्षी ।
अपाङ्गता र लैङि्गक हिंसाविरुद्ध विद्यालय कार्यक्रमको पहिलो चरण सम्पन्न
नेपाल अपाङ्ग महिला संघले काठमाडौं जिल्लाका तीन वटा नगरपालिका- बुढानीलकण्ठ, तारकेश्वर र टोखाका पाँच वटा विद्यालयमा अपाङ्गता र लैङ्गिक हिंसासम्बन्धी विद्यालय स्तरीय जनचेतनामूलक कार्यक्रम सम्पन्न गरेको छ । कार्यक्रमको पहिलो चरणमा जम्मा २४६ जना विद्यार्थी सहभागी भएका थिए, जसमा १०८ जना छात्र र १३८ जना छात्रा थिए । सत्रहरू विद्यालयका प्रशिक्षण प्राप्त नर्सहरूद्वारा PowerPoint प्रस्तुतीकरण र अन्तरक्रियात्मक विधिहरूको प्रयोगमार्फत सञ्चालन गरिएको थियो ।
सत्र सञ्चालन गर्नु पूर्व सङ्घले स्कुल नर्स, मनाेविमर्शकर्ता एव‌ सहजकर्ताहरूलाई विशेष प्रशिक्षक प्रशिक्षण तालिम दिएको थियो, जसमा विषयवस्तु, प्रस्तुति शैली तथा विद्यार्थीहरूको सहभागिता बढाउने रणनीतिहरू समावेश गरिएका थिए ।
कार्यक्रममा सहभागी विद्यालय प्रतिनिधिहरूले संघले गर्दै आएको प्रयासको प्रशंसा गर्दै आगामी दिनहरूमा पनि यस्ता कार्यक्रम दोहोरिनुपर्ने आवश्यकता भएको बताएका छन् ।
“विद्यार्थीहरू निकै उत्साही देखिएका थिए । विषयवस्तु निकै सान्दर्भिक र उपयोगी थियो,” एक विद्यालयका शिक्षकले भने, “हामी भविष्यमा पनि यस्ता कार्यक्रमहरूलाई स्वागत गर्छौं ।”
नेपाल अपाङ्ग महिला संघले आगामी चरणहरूमा थप विद्यालयहरूमा यो अभियान विस्तार गर्ने योजना बनाएको जनाएको छ । संघका अनुसार, दोस्रो चरणको तयारी सुरु भइसकेको छ र निकट भविष्यमै थप नगरपालिका र विद्यालयहरू समेट्ने लक्ष्य लिइएको छ ।
प्राथमिक मनोबैज्ञानिक सहयोग सम्बन्धि दुई दिने तालिम सम्पन्न
अपाङ्गता भएका व्यक्तिहरूको मानसिक स्वास्थ्य सुदृढ गर्न दुई दिने तालिम सफलतापूर्वक सम्पन्न भयो, जसमा सहभागीहरूलाई तनाव व्यवस्थापन र प्राथमिक मनोवैज्ञानिक सहायाेग (PFA) को व्यवहारिक अभ्यास समेत गराइएको थियो ।
पहिलो दिन सहभागीहरूको परिचय र तालिमका उद्देश्यसँगै सुरु भयो । प्रशिक्षकद्वारा अपाङ्गता भएका व्यक्तिहरूले भोग्ने भेदभाव, कार्यगत सीमितता र सामाजिक चुनौतीले कसरी तनाव उत्पन्न गर्छ भन्ने बारे विस्तृत जानकारी दिएको थियो । सहभागीहरूले औंठा–औंलाबीचको बिन्दु थिच्ने एक्युप्रेसर, घाँटी स्ट्रेचिङ, गहिरो सास फेर्ने अभ्यास, ध्यानलगायत तनाव कम गर्ने सीपहरू सिके । “फोहर पानी गतिविधि” मार्फत नकारात्मक सोचले मानसिक स्पष्टता कसरी धमिलो बनाउँछ र सकारात्मक सोच तथा परामर्शले कसरी समाधान दिन्छ भन्ने बुझाई गराइयो । साथै, सहभागीहरूले आफ्नो जीवनमा भरोसा गर्न सकिने व्यक्तिहरूको सूची बनाउँदै सहारा पहिचान गर्ने अभ्यास पनि गरे । तनाव कम गर्न “नुन गतिविधि” गरियो, जसलाई सप्ताहमा एकपटक मात्र गर्ने सल्लाह दिइयो । दिनको अन्त्यमा सिकाइको समीक्षा गर्दै घरमै अभ्यास गर्न प्रोत्साहित गरियो ।
दोस्रो दिनको सत्र प्राथमिक मनोवैज्ञानिक सहायाेग (PFA) को आवश्यकता, उद्देश्य र यसको “हेर, सुनेर बुझ, र जोड” भन्ने मूल सिद्धान्तमा केन्द्रित थियो । श्रवण वा दृष्टि सम्बन्धी अपाङ्गता भएका व्यक्तिहरूका लागि PFA कसरी सहज र प्रभावकारी बनाउने भन्ने विषयमा प्रशिक्षकले परिवार तथा समुदायको सहयोग अनिवार्य हुने बताए । ध्यान सत्रपछि गरिएको “जीवन नदी गतिविधि”मा सहभागीहरूले जीवनका चुनौतीहरू (ढुंगा) र सकारात्मक घटनाहरू (फूल) चित्रमार्फत प्रस्तुत गर्दै आफ्ना अनुभवहरू साझा गरे।
सहभागी सोबिता अछामी बाल्यकालको दुर्घटनापछि शारीरिक अपाङ्गता हुँदाहुँदै पनि कडा मेहनत र आत्मविश्वासको आधारमा सरकारी शिक्षिका बनेको प्रेरणादायी यात्रा सुनाइन्, जसले सबैलाई उत्साहित बनायो । तालिममा प्रशिक्षकले PFA दिनका लागि सरल भाषा, पहुँचयोग्य वातावरण र सहानुभूतिको (empathy) महत्व जोड दिए । साथै, भावनात्मक संकटमा परेका व्यक्तिहरूलाई सहयोग गर्न सकारात्मक सोच, प्रेरणा र संगीत सुन्ने अभ्यास प्रभावकारी हुने सुझाव पनि दिए ।
लैङ्गिक हिंसा सम्बन्धि नीति सारसंक्षेप प्रकाशन तथा वितरण सम्पन्न
नेपाल अपाङ्ग महिला संघ (NDWA) ले अपाङ्गता भएका महिला तथा बालिकामाथि हुने लैङ्गिक आधारित हिंसा (GBV) सम्बन्धी कानुनी तथा नीतिगत संरचनाको समीक्षा विषयक आफ्नो नीति संक्षेप सार्वजनिक गर्न ८ डिसेम्बर २०२५ मा ललितपुरमा सरोकारवालाहरूसँग साझेदारी कार्यक्रम आयोजना गर्‍यो । यस कार्यक्रमले अनुसन्धानका निष्कर्षहरू साझा गर्ने, व्यवहारिक तथा कार्यान्वयनयोग्य सिफारिसहरू प्रस्तुत गर्ने, तथा अपाङ्गता समावेशी GBV रोकथाम र प्रत्युत्तरलाई सुदृढ गर्न जिम्मेवार प्रमुख संस्थाहरूलाई संलग्न गराउने मञ्चको रूपमा काम गर्‍यो ।
बैठकले अपाङ्गता भएका महिला तथा बालिकाहरूको न्याय, संरक्षण र सेवामा पहुँचमा रहेका प्रणालीगत अवरोधहरू सम्बोधन गर्न समन्वित तथा बहुक्षेत्रीय कार्यको महत्वलाई जोड दियो । कार्यक्रममा नागरिक समाज, सरकारी कार्यालयहरू, सेवा प्रदायकहरू तथा अन्य सम्बन्धित संस्थाहरूबाट जम्मा ३८ जना सहभागी थिए ।
कार्यक्रमको मुख्य उद्देश्य “अपाङ्गता भएका महिला तथा बालिकामाथि लैङ्गिक आधारित हिंसा: रोकथाम र प्रत्युत्तरका लागि कानुनी तथा नीतिगत संरचनाको विश्लेषण” शीर्षकको नीति संक्षेप परिचय गराउनु र व्यापक रूपमा प्रसार गर्नु थियो । अधिवक्ता डा. विद्या चापागाईंले सहभागीहरू समक्ष समग्र तथा क्षेत्रगत निष्कर्ष र सिफारिसहरू प्रस्तुत गर्दै कार्यान्वयनका खाडलहरू र थप सुधारका सम्भावनाहरूलाई उजागर गर्नुभयो । सरोकारवालाहरूले आफ्ना संस्थागत जिम्मेवारीभित्र सान्दर्भिक सिफारिसहरू अवलम्बन गर्न बलियो चासो व्यक्त गरे ।
सिफारिसहरू सरकारी निकायहरू, न्याय क्षेत्रका सरोकारवाला (प्रहरी, महान्यायाधिवक्ताको कार्यालय, न्यायपालिका), राष्ट्रिय मानवअधिकार संस्थाहरू, एकद्वार संकट व्यवस्थापन केन्द्रहरू (OCMCs), सुरक्षित आवास गृहहरू, तथा अपाङ्गता भएका व्यक्तिहरूका संघ(OPDs लाई लक्षित गरिएको थियो ।
अपाङ्गता र लैङि्गक हिंसा विरुद्ध घर दैलाे कार्यक्रमको पहिलो चरण सम्पन्न
नेपाल अपाङ्ग महिला संघले Action for Justice परियोजना अन्तर्गत यो वर्ष, बुढानिलकण्ठ नगरपालिका र तारकेश्वर नगरपालिकाका सबै वडाहरुमा घरदैलो कार्यक्रम सुरु गरेको छ । उक्त कार्यक्रममा नेपाल अपाङ्ग माहिला संघद्वारा प्रशिक्षित, ११ (बुढानिलकण्ठ: ४, तारकेश्वर: ७) दक्ष स्वयम्सेवकहरु आफ्ना तोकिएका वडाका अपाङ्गता भएका व्यक्तिहरुको घर- घर गई जानकारी दिएका थिए । स्वयंसेवकहरुले अपाङ्गता भएका व्यक्तिहरु र उनीहरुको परिवारलाई अपाङ्गताका प्रकार, सरकारले दिने सेवा र सुविधा र लैङ्गिक हिंसा र रिपोर्ट गर्ने तरिका बारे जानकारी दिएका छन् । घर-दैलो कार्यक्रम अन्तर्गत हाल सम्म १८७ व्यक्तिहरू (अपाङ्गता भएका: १८१, अपाङ्गता नभएका: ६) लाई जानकारी दिईयो । कुल १८७ व्यक्तिहरु मध्ये ७१ जना बुढानिलकण्ठ नगरपालिका र १२६ तारकेश्वर नगरपालिकाबाट थिए । कार्यक्रम पश्चात् आवश्यकता मुल्यांकन गरेर सहभागीहरुलाई आवश्यक सहयोग जस्तैः कानुनी सेवा, स्वास्थ्य उपचार सेवा, मनोसामाजिक परामर्श, र आवश्यक सहायक सामाग्री पुर्याउने यो परियोजनाको लक्ष्य रहेको छ ।
अपाङ्गता र लैङि्गक हिंसा विरुद्धको अभियान अन्तर्गत विद्यालय कार्यक्रमको पहिलो चरण सम्पन्न
डिसेम्बर ३ का दिन अपाङ्गता भएका व्यक्तिहरूको अन्तर्राष्ट्रिय दिवसको अवसरमा नेपाल अपाङ्ग महिला संघले अन्य साझेदार संस्थाहरूसँग सहकार्य गरी र्‍याली सञ्चालन गरेको थियो । उक्त र्‍यालीमा नेपालका विभिन्न अपाङ्गता सम्बन्धी संस्थाहरूका प्रतिनिधिहरूको सहभागिता रहेको थियो । र्‍याली खुलामञ्चबाट सुरु भई भृकुटीमण्डपमा समापन भएको थियो ।
र्‍याली पश्चात् सञ्चालन भएको कार्यक्रममा माननीय सूचना तथा सञ्चार मन्त्री जगदीश खरेलले अध्यक्षता गर्नुभएको थियो । कार्यक्रममा काठमाडौँ महानगरपालिकाका उपप्रमुख,ललितपुर महानगरपालिकाका प्रमुखलगायत अन्य अतिथिहरूको पनि सहभागिता रहेको थियो । उक्त कार्यक्रममा नेपाल अपाङ्ग महिला संघकी सचिव सुनिता थापा तथा नेपाल अपाङ्ग महिला संघको पुनर्स्थापना गृहकी प्रभालाई सम्मान गरिएको थियो ।
प्रभा आङदेम्बेले जितिन् रजत पदक
अपाङ्गता भएका व्यक्तिहरूको अन्तर्राष्ट्रिय दिवस, डिसेम्बर ३ का दिन, राष्ट्रिय अपाङ्ग कोषले प्रभा आङदेम्बेलाई प्याराअथलेटिक्समा पुर्‍याएको योगदानको कदर गर्दै सम्मान गरेको छ। फिदिम–६, पाँचथरमा जन्मिएर हुर्केकी प्रभा आङदेम्बे विगत चार वर्षदेखि सङ्घसँग आबद्ध छिन् । उनी वकिल बन्ने सपना देख्छिन् र हाल नेपाल ल क्याम्पसमा बीए एलएलबी अध्ययनरत छिन् ।
प्रभा एक लङ्ग जम्पर प्याराअथलीट हुन् र विगत दुई वर्षमा तीन वटा अन्तर्राष्ट्रिय प्रतियोगितामा सहभागिता जनाइसकेकी छिन् । उनले नयाँ दिल्ली, भारतमा सम्पन्न वर्ल्ड प्याराएथलेटिक्स ग्रान्ड प्रिक्स २०२५ मा रजत पदक जितेकी थिइन् । साथै, उनले वर्ल्ड प्याराएथलेटिक्स च्याम्पियनसिप २०२५ मा डेब्यु गरेकी छिन् । हाल प्रभा एसिया प्यारालम्पिक २०२६ को तयारीमा जुटिरहेकी छिन् ।
"लैङ्गिक हिंसा र अपाङ्गता" विषयमा कला प्रतियोगिता सम्पन्न
नेपाल अपाङ्ग महिला संघ (NDWA) ले काठमाडौंको तारकेश्वरस्थित पृथ्वी नारायण माध्यमिक विद्यालयमा “लैङ्गिक हिंसा र अपाङ्गता” विषयमा २०८२ मंसिर १९ गते (डिसेम्बर ५, २०२५) मा चित्रकला प्रतियोगिता आयोजना गरेको छ । कक्षा २ देखि ९ सम्मका कुल ४१ जना विद्यार्थीले प्रतियोगितामा भाग लिएका थिए ।
चित्रकला प्रतियोगिताका सहभागीहरूले लैङ्गिक हिंसा र अपाङ्गताप्रतिको आफ्ना विचार र भावनाहरूलाई चित्रकला मार्फत व्यक्त गरेका थिए । विषयवस्तुलाई प्रभावकारी रूपमा झल्काउने उत्कृष्ट चार चित्रहरूलाई तारकेश्वर नगरपालिकाका उपमेयरले पुरस्कार प्रदान गर्नुभएको थियो । सत्रलाई सबै सहभागीहरूका लागि थप समावेशी बनाउन विभिन्न उपायहरू अपनाइएका थिए । बालबालिकाहरूले चित्रकला मार्फत आफ्ना अभिव्यक्ति दिन विभिन्न प्रकारका रङ, माटो, आदि प्रयोग गरेका थिए ।
नेपाल अपाङ्ग महिला संघले सहभागीहरूका चित्रहरू समावेश गरी एक कला पुस्तक तयार गर्ने र पछि प्रकाशन गर्ने योजना बनाएको छ ।
मधेशमा अपाङ्गता भएका महिला र बालबालिकाका लागि लैङ्गिक हिंसा प्रतिकार्य अर्थात रोकथाम सम्बन्धी परियोजना शुभारम्भ
नेपाल अपाङ्ग महिला संघ, मुक्ति नेपाल र CBM Global सँगको सहकार्यमा सुरु भएको IGNITE परियोजना अन्तर्गत मधेश प्रदेशका ८ जिल्ला र २० पालिकामा परिचयात्मक बैठकहरू सञ्चालन गरिएको छ। IGNITE परियोजनाले मधेश प्रदेशमा रहेका अपाङ्गता भएका महिला र बालबालिकामाथि हुने लैङ्गिक हिंसाको अन्त्य गर्ने लक्ष्य राखेको छ ।
उक्त बैठकहरूमा पालिका प्रमुख, उपप्रमुख, महिला शाखाका प्रतिनिधिहरू, न्यायिक समितिका प्रतिनिधिहरू, अन्य साझेदार संस्था, अपाङ्गता भएका व्यक्तिहरूको संस्था, OCMC, विद्यालय शिक्षक, पत्रकार र अन्य सरोकारवालाहरू सहभागी भएका थिए ।
परिचयात्मक कार्यक्रममा नेपाल अपाङ्ग महिला संघका प्रतिनिधि, मुक्ति नेपालका प्रतिनिधि र CBM Global का प्रतिनिधिहरूको पनि सहभागिता रहेको थियो । छलफलका क्रममा अधिकांश पालिकामा अपाङ्गता भएका व्यक्तिहरूका लागि कुनै कार्यक्रम नभएको जानकारी प्राप्त भयो । सामाजिक सुरक्षा कार्यक्रमहरू, अपाङ्गता परिचय पत्र र अपाङ्गता भत्ताको निष्पक्ष वितरण नभएकाले थुप्रै अपाङ्गता भएका व्यक्तिहरू सामाजिक सुरक्षाबाट वञ्चित भएको विषयमा छलफल भएको थियो ।
साथै, पालिकामा रहेका सरकारी भवनहरू अपाङ्गता मैत्री नभएको र यसलाई अपाङ्गता मैत्री बनाउन आवश्यक रहेको कुरा पालिकाका अगुवाहरूले व्यक्त गरेका छन् ।
गोरखा र बरापकमा लैङ्गिक हिंसा सम्बन्धी अभिमुखीकरण सम्पन्न
८ र ९ डिसेम्बरमा क्रमशः गोरखा नगरपालिका र बारपाक सुलिकोट गाउँपालिकामा लैङ्गिक आधारित हिंसा (GBV) सम्बन्धी अभिमुखीकरण कार्यक्रम सम्पन्न भयो। ८ डिसेम्बरमा गोरखा नगरपालिकामा २७ जना र ९ डिसेम्बरमा बारपाक सुलिकोट गाउँपालिकामा ३२ जना सहभागी थिए। दुवै स्थानीय तहमा कार्यक्रम गैर-औपचारिक तरिकाले आयोजना गरिएको थियो।
कार्यक्रमको सुरुवात NDWA गोरखाकी बोर्ड सदस्य गीता माया श्रेष्ठले गर्नुभयो। संस्थाको परिचय र सहभागीहरूको परिचय गीता माया श्रेष्ठले गराउनुभयो भने GBV सम्बन्धी अभिमुखीकरण तथा समूह छलफल रत्ना गुरुङले सहजीकरण गर्नुभयो। GBV सम्बन्धी प्रस्तुतीकरण प्रश्न–उत्तर शैलीमा बिस्तारै स्लाइडमार्फत एक-एक बुँदा स्पष्ट गर्दै प्रस्तुत गरिएको थियो।
कार्यक्रममा अपाङ्गता भएका महिलाहरू, उनीहरूका अभिभावक, OPDs का प्रतिनिधि, जनप्रतिनिधि, नगर/गाउँपालिकाका कार्यकारी सदस्यहरू तथा लैङ्गिक आधारित हिंसाका पीडितहरूको सहभागिता रहेको थियो।
कार्यक्रमका मुख्य उद्देश्यहरू:
· अपाङ्गता भएका महिला तथा सम्बन्धित सरोकारवालाहरूलाई लैङ्गिक आधारित हिंसा के हो, यसको प्रकार र न्यूनीकरणका उपायहरूबारे जानकारी गराउनु।
· स्थानीय सरकारसँग सुदृढ समन्वय कायम गर्नु।
लैङ्गिक हिंसा (GBV) को पहिचान, रोकथाम र उचित प्रतिकार्य सम्बन्धी चारदिने तालिम
अपाङ्गता भएका महिलामाथि हुने लैङ्गिक हिंसा (GBV) को पहिचान, रोकथाम र उचित प्रतिकार्य सम्बन्धी स्थानीय सरोकारवालाको क्षमता अभिवृद्धि गर्ने उद्देश्यले चारदिने तालिम कार्यक्रम सञ्चालन गरियो । २०८२ जेठ २८-३१ मा बुढानिलकण्ठ नगरपालिकाका सरोकारवालाका लागि र २०८२ असार ६-९ मा तारकेश्वर नगरपालिकाका लागि तालिम सम्पन्न भयो । तालिममा कुल ६६ जना सहभागी (६४ महिला, २ पुरुष) थिए, जसमा २९ जना अपाङ्गता भएका महिला र २ जना अपाङ्गता भएका पुरुष थिए।
तालिममा सम्बन्धित नगरपालिकाका अपाङ्गता भएका व्यक्तिहरूको सस्था (OPD) का प्रतिनिधि, मनोसामाजिक परामर्शदाता, महिला सामुदायिक स्वास्थ्य स्वयंसेविका, विद्यालय नर्स, अपाङ्गता भएका व्यक्ति, अभिभावक तथा हेरचाहकर्ताहरू, र सांकेतिक भाषा दोभाषेहरूको सहभागिता थियो। 
पूर्व तथा पश्चात् मूल्याङ्कनका आधारमा सहभागीहरूको अपाङ्गता भएका महिलामाथि हुने लैङ्गिक हिंसा र प्रतिकार्य सम्बन्धी ज्ञानमा करिब ४० प्रतिशतले वृद्धि भएको देखियो। तालिमको समापन सत्रमा बुढानिलकण्ठ र तारकेश्वर नगरपालिकाका उप–प्रमुखहरूको उपस्थितिले अपाङ्गता भएका व्यक्ति, विशेषगरी महिला, बालबालिका र ज्येष्ठ नागरिकका अधिकार र सेवाप्रति स्थानीय सरकारको प्रतिबद्धता पुनः स्पष्ट भयो। तालिमको प्रत्यक्ष परिणामस्वरूप सहभागीहरूले आफ्ना नगरपालिकामा जनचेतनामूलक तथा सहजीकरण गतिविधि सञ्चालन गर्ने प्रतिबद्धता व्यक्त गरेका छन् ।
बुढानिलकण्ठमा अनलाइन हिंसा अभिमुखीकरण कार्यक्रम सम्पन्न
नेपाल अपाङ्ग महिला संघले बुढानिलकण्ठ नगरपालिकासँगको सहकार्यमा अनलाइन हिंसाबारे सचेतना अभिवृद्धि गर्न अनलाइन हिंसा अभिमुखीकरण कार्यक्रम सञ्चालन गर्‍यो । कार्यक्रम अपाङ्गता भएका व्यक्तिहरूको अन्तर्राष्ट्रिय दिवस तथा लैङ्गिक हिंसाविरुद्धको १६ दिने अभियानसँग आवद्ध रही डिसेम्बर ३ का दिन आयोजना गरिएको थियो । कार्यक्रममा अनलाइन हिंसाको परिभाषा, प्रकार (साइबर स्टकिङ, सेक्सटर्सन, हेट स्पिच, डिपफेक लगायत), यसको मनोसामाजिक प्रभाव, कानुनी उपचारका उपाय तथा साइबर ब्युरो र महिला हेल्पलाइन जस्ता उजुरी संयन्त्रबारे जानकारी प्रदान गरियो । साथै सुरक्षित अनलाइन व्यवहार, गोपनीयता संरक्षण र डिजिटल सुरक्षाका उपायहरूबारे पनि छलफल गरियो । 
कार्यक्रमबाट सहभागीहरूले अनलाइन सुरक्षाको महत्त्व बुझ्नुका साथै अनलाइन हिंसाको रिपोर्टिङ प्रक्रिया र पीडित दोषी होइनन् भन्ने सन्देशलाई आत्मसात् गरे । यद्यपि सहभागीहरूको डिजिटल साक्षरताको स्तर फरक–फरक भएकाले भविष्यमा स्तरअनुसार तालिम आवश्यक रहेको सिकाइ प्राप्त भयो । समग्रमा, यस कार्यक्रमले महिलाहरू तथा अपाङ्गता भएका महिला तथा किशोरीहरूलाई सुरक्षित र जिम्मेवार रूपमा डिजिटल माध्यम प्रयोग गर्न सशक्त बनाउने महत्वपूर्ण योगदान पुर्‍याएको छ ।
अन्तर्राष्ट्रिय संलग्नता
CBM Global र मुक्ति नेपालसँगको कन्सोर्टियममा सञ्चालित UNTF परियोजना अन्तर्गत नेपाल अपाङ्ग महिला संघका अध्यक्ष मीना पौडेल र लेखा तथा प्रशासनिक अधिकृत लक्ष्मी पौडेलले सन् २०२५ अप्रिल ७-११ मा आयोजित “UN Trust Fund Capacity Enhancement Workshop” मा सहभागिता जनाए । आवश्यक अनलाइन मोड्युल पूरा गरी सहभागी बनेका उनीहरूले लैङ्गिक हिंसा न्यूनीकरण सम्बन्धी परियोजना व्यवस्थापन, वित्तीय पारदर्शिता तथा अनुगमनका विषयमा अन्तर्राष्ट्रिय स्तरको सिकाइ हासिल गरे ।
‘ब्रेकिङ आउट अफ मार्जिनलाइजेसन’ (BOOM) कार्यक्रमअन्तर्गत नारीवादी खाद्य सम्प्रभुता सम्बन्धी दोस्रो क्षेत्रीय सम्मेलन २०–२२ अगस्ट २०२५ मा श्रीलङ्कामा सम्पन्न भयो। सम्मेलनले APWLD सदस्य, FPAR साझेदार, स्थानीय संगठन, नारीवादी अनुसन्धानकर्ता र अभियानकर्मीहरूलाई एकै ठाउँमा ल्यायो। नेपाल अपाङ्ग महिला संघबाट अध्यक्ष तथा BOOM POC सदस्य मीना पौडेलले सहभागिता जनाउँदै खाद्य सम्प्रभुता, समावेशी कार्यक्रम, पहुँचयोग्यता, सामाजिक सुरक्षा र अपाङ्गता भएका महिलाका मुद्दाहरूलाई सशक्त रूपमा उठाउनुभयो।
संयुक्त राष्ट्रसंघको जलवायु परिवर्तन सम्मेलन COP30 सन् २०२५ नोभेम्बर १०-२१ मा ब्राजिलको बेलेममा सम्पन्न भयो । यस सम्मेलनले अपाङ्गता समावेशीकरणलाई विशेष प्राथमिकता दिँदै जलवायु परिवर्तनले अपाङ्ग व्यक्तिहरूलाई असमान रूपमा असर गर्ने तथ्यलाई उजागर गर्‍यो । सम्मेलनमा अपाङ्ग व्यक्तिहरूको जलवायु कार्यमा केन्द्रीय भूमिका, पहुँचयुक्त पूर्वाधार (जस्तै: सेन्सरी रुम, सांकेतिक भाषा) र दीर्घकालीन नीतिगत प्रभावका लागि Disability Caucus को औपचारिक मान्यतामा जोड दिइयो ।
संयुक्त राष्ट्रसङ्घको मानव अधिकार परिषद्अन्तर्गत नेपालको चौथो विश्वव्यापी आवधिक समीक्षा (UPR) का लागि आयोजित पूर्व–सत्र सफलतापूर्वक सम्पन्न भयो। यसमा नागरिक समाजले नेपालको मानव अधिकार अवस्था, चुनौती र प्राथमिकताबारे अन्तर्राष्ट्रिय समुदायलाई जानकारी गरायो। पूर्व–सत्रमा सङ्क्रमणकालीन न्याय, लैङ्गिक हिंसा, महिला, बालबालिका, अपाङ्गता भएका व्यक्ति, दलित तथा आदिवासी जनजातिका अधिकार, न्यायमा पहुँच र नागरिकतासम्बन्धी मुद्दाहरू प्रमुख रूपमा उठाइए। नेपालको औपचारिक समीक्षा २०२६ जनवरीमा जेनेभामा हुनेछ।
परिवर्तनको यात्रा: एक सफलताको कथा
सुदुरपश्चिम प्रदेशको कैलाली र डोटी जिल्लाहरूको जम्मा ६ वटा पालिकाहरूमा सन् २०२४ देखि ACCESS परियोजना सञ्चालनमा आएको छ । परियोजना पूर्व उक्त पालिकामा बालिका तथा समावेशी शिक्षा सञ्जाल (GIEN) वा गुनासो सुनुवाइ संयन्त्र (CRM) सक्रिय रुपमा सञ्चालन भएका थिएनन् । बालिका, अपाङ्गता भएका बालबालिका र उनीहरूको परिवारले आफ्नो आवाज उठाउन सक्ने संरचित माध्यम थिएनन् ।
परियोजना अन्तर्गत १८ वटा विद्यालयहरूमा बालिका र समावेशी शिक्षा सञ्जाल तथा गुनासो सुनवाइ संयन्त्र स्थापना गर्न सहयोग गरियो । यी सञ्जालहरू विद्यार्थीहरूका लागि आफ्ना समस्याबारे बोल्ने, अनुभवहरू आदानप्रदान गर्ने, र आफ्नो अधिकारको माग गर्न सक्ने माध्यम निर्माण भए जसको करण उनीहरुले बैठकहरूमा सहभागी हुन थाले, सरोकार राख्न थाले, र आफ्ना विद्यालय तथा पालिकामा बजेट विनियोजनको माग गर्न थाले । पालिकाहरूले केवल साधारण शिक्षाका लागि मात्र नभई, GEDSI केन्द्रित कार्यक्रमहरूका लागि पनि बजेट छुट्टाउन थालेका छन् । पालिकाका निर्णयहरूले अपाङ्गतामैत्री संरचना निर्माण गर्ने, लैङ्गिक समानता, अपाङ्गता र सामाजिक समावेशिता सम्बन्धी निर्देशिका तथा रणनीतिहरू तयार पार्ने, र पछाडि पारिएका समुदायहरूलाई प्राथमिकता दिने प्रतिबद्धता दिएका छन् । 
यी परिवर्तनहरूसँगै, अभिभावकहरू र समुदायका सदस्यहरूले समावेशी शिक्षाको महत्त्व बुझ्न थाले । पहिले अपाङ्गता भएका बालबालिकाहरूका लागि कुनै सुविधा नभएका विद्यालयहरूले र्‍याम्प, पहुँचयोग्य शौचालय, र शिक्षण सामग्रीका बारेमा सोच्न थालेका छन् । शिक्षकहरू GEDSI सम्बन्धी अभिमुखीकरणमा सहभागी भएको र उहाँहरूको सोचाईमा पनि परिवर्तन आएको पाईन्छ । अब उनीहरूले अपाङ्गता भएका बालबालिकाहरूलाई बोझको रूपमा होइन, सम्भावना भएका समान सिक्ने पात्रको रूपमा हेर्न थालेका छन् ।
पालिकाहरूले अपाङ्गता भएका व्यक्तिहरूको क्षमता विकासका निम्ति तालिम हरूका लागि बजेट विनियोजन गरेका छन् र व्यावसायिक तथा स्वरोजगार तालिमहरू दिन थालेका छन् । पालिकाहरूले अपाङ्गता भएका महिला र बालबालिकाहरूका विशेष आवश्यकताको पहिचान गरी पहुँचयोग्य र सम्मानजनक भाषामा जनचेतनामूलक सामग्रीहरू निर्माण गरेका छन् । यी सामग्रीहरू सार्वजनिक स्थानहरूमा राखिए, ताकि सबैले अपाङ्गता र समावेशिताबारे सिक्न सकुन् ।
सुदूरपश्चिम प्रदेशको सामाजिक विकास मन्त्रालयले पनि GIEN सञ्जालका लागि रणनीति तथा निर्देशिका पारित गरेर र तिनीहरूको सञ्चालनका लागि बजेट विनियोजन गरेर यस अभियानमा सहभागिता जनायो । यसले परिवर्तन केवल स्थानीय तहमा मात्र नभई प्रदेश तहमा पनि मान्यता पाएको पुष्टि गर्‍यो ।
सुदूरपश्चिममा भएको रूपान्तरण केवल बजेट वा नीतिहरूको बारेमा होइन । यो सोच र कार्यशैलीको नयाँ तरिकाबारे हो, जसले विविधतालाई सम्मान गर्छ, समानतालाई प्रवर्द्धन गर्छ, र समावेशितालाई सुनिश्चित गर्छ ।
मिन बहादुर वि.क.: दृढता, सीप र नेतृत्वको उदाहरण
चितवन जिल्ला भरतपुर महानगरपालिका वडा नम्बर २५ निवासी मिन बहादुर बि.क. आज समुदायका लागि प्रेरणादायी व्यक्तित्वका रूपमा परिचित हुनुहुन्छ । जीवनका कठिन परिस्थितिहरूलाई अवसरमा रूपान्तरण गर्दै उहाँले स्वावलम्बन, आत्मविश्वास र सामाजिक नेतृत्वको सशक्त उदाहरण प्रस्तुत गर्नुभएको छ ।
सन् २००८ तिर मलेसियामा रोजगारीका क्रममा भएको दुर्घटनाले मिन बहादुरको जीवनमा ठूलो मोड ल्यायो। मेरुदण्डमा चोट लागेपछि शारीरिक गतिशीलता सीमित भए पनि उहाँको मनोबल कहिल्यै सीमित भएन । नेपाल फर्किएपछि उहाँले “के गर्न सकिन्छ” भन्ने दृष्टिकोण अपनाउँदै नयाँ सुरुवात गर्नुभयो । सानो किराना पसल सञ्चालन गर्दै र बाख्रा–कुखुरा पालन गरेर उहाँले आफ्नो आर्थिक स्वावलम्बनको यात्रा सुरु गर्नुभयो ।
उहाँका लागि यो यात्रा सजिलो थिएन, तर दृढता, परिवारको साथ र निरन्तर प्रयासले उहाँलाई समाजमा अझ बलियो बनायो। श्रीमतीसँगको सहकार्यले उहाँको जीवनमा नयाँ ऊर्जा र सम्भावना ल्यायो । “हामी दुबै मिलेर जे गर्न सक्छौं, त्यही हाम्रो शक्ति हो,” भन्नुहुन्छ मिन बहादुर ।
फाइदा परियोजनासँगको संलग्नताले उहाँको दृष्टिकोण र क्षमतामा उल्लेखनीय रूपान्तरण ल्यायो। परियोजनाबाट उहाँले वित्तीय साक्षरता, अधिकार सुदृढीकरण, समावेशी नेतृत्व र सामुदायिक सहभागिताका विषयमा गहिरो ज्ञान प्राप्त गर्नुभयो । अहिले उहाँ वित्तीय समावेशी युवा च्याम्पियनको रूपमा समुदायमा सन्देश फैलाउँदै हुनुहुन्छ, जसले देखाउँछ कि अपाङ्गता भएका व्यक्तिहरू पनि आफ्नो सीप, दक्षता र आत्मविश्वासका आधारमा नेतृत्व गर्न सक्छन् ।
मिन बहादुर अहिले वित्तिय साक्षरता र डिजिटल सचेतनाका विषयमा स्थानीय युवाहरूसँग नियमित संवाद गर्नुहुन्छ । उहाँका प्रयासले समुदायमा सकारात्मक व्यवहार परिवर्तन देखिएको छ । मानिसहरूले अहिले आफ्ना मोबाइल, बैंक र डिजिटल खाताको सुरक्षा गर्न सिकिरहेका छन् र आत्मनिर्भर बन्ने सोच विकास भइरहेको छ। मिन बहादुरको कथा साहस र सम्भावनाको कथा हो। उहाँले देखाउनुभएको निरन्तरता, आत्मविश्वास र दृढता अरु युवाहरूका लागि पनि प्रेरणाको स्रोत बनेको छ। उहाँले प्रमाणित गर्नुभएको छ सीमितता भन्दा ठूलो कुरा मनको शक्ति र सकारात्मक सोच हो ।
“म अपाङ्गता भएको व्यक्ति भइकन पनि सक्षम छु, फरक सीप र दृष्टिकोणका साथ । मेरो अपाङ्गता नै मेरो प्रेरणा हो ।” – मिन बहादुर वि.क.
जिल्ला च्याप्टर :
जिल्ला च्याप्टर : काभ्रेपलान्चोक
१. २०८२ असोज १०-११	
नेपाल अपाङ्ग महिला संघ काभ्रेको आयोजना तथा Conscious Connection Foundation र Conscious Connection Nepal को आर्थिक सहयोगमा "सशक्त आवाज, सुनिश्चित छनोट" सबैका लागि समावेशी महिनावारी स्वास्थ्य र यौन तथा प्रजनन् अधिकार विषयक २ दिने अभिमुखिकरण कार्यक्रममा विशेष गरि अपाङ्गता भएका महिलाहरुलाई लक्षित गरि कार्यक्रम सम्पन्न भएको थियो ।
२. २०८२ वैशाख १० 
नमोबुद्ध नगरपालिकाको आर्थिक सहयोगमा नेपाल अपाङ्ग महिला संघ काभ्रेको आयोजनामा भएको समुदायमा आधारित पुनर्स्थापना (सी.बि.आर.) समितिको लागि अभिमुखिकरण कार्यक्रम सम्पन्न भएको थियो ।
३. मिति २०८२ वैशाख २८
नेपाल अपाङ्ग महिला संघ काभ्रेको आयोजनामा Conscious Connection Nepal को सहयोगमा अपाङ्गता भएका महिला तथा किशोरीहरूका लागि महिनावारी र यौन तथा प्रजनन स्वास्थ्य सम्बन्धी परियोजना सुरुवाती बैठक तथा अन्तरक्रिया कार्यक्रम बनेपामा सम्पन्न भयो । 
४. मिति २०८२ वैशाख २८
नमोबुद्ध नगरपालिकाको आर्थिक सहयोगमा नेपाल अपाङ्ग महिला संघ काभ्रेको आयोजनामा भएको समुदायमा आधारित पुनर्स्थापना ((सिबिआर) कार्यक्रम अन्तर्गत नमोबुद्ध नगरपालिकामा रहेका सरोकारवाला व्यक्तिहरुको लागि अपाङ्गता समावेशी पहुँचयुक्त भौतिक संरचना निर्माण सम्बन्धि एक दिने अभिमुखीकरण कार्यक्रम सम्पन्न भएको थियो ।
५. मिति २०८२ असार ४
नमोबुद्ध नगरपालिकाको आर्थिक सहयोगमा नेपाल अपाङ्ग महिला संघ काभ्रेको आयोजनामा भएको समुदायमा आधारित पुनर्स्थापना (सिबिआर) कार्यक्रम अन्तर्गत नमोबुद्ध नगरपालिकामा रहेका सरोकारवाला व्यक्तिहरुको लागि अपाङ्गता समावेशी पहुँचयुक्त भौतिक संरचना निर्माण सम्बन्धि एक दिने अभिमुखीकरण कार्यक्रम सम्पन्न भएको थियो ।
६. मिति २०८२ साउन ३
नेपाल अपाङ्ग महिला संघ काभ्रेको आयोजनामा Conscious Connection Nepal को सहयोगमा बनेपा नगरपालिका वडा ९ मा अपाङ्गता भएका महिलाहरूका लागि दुई दिने पुनःप्रयोग गर्न मिल्ने प्याड बनाउने तालिम सुरु भयो, जसमा विभिन्न नगरपालिकाबाट १५ जना महिलाहरूको सहभागिता रहेको थियो । 
७. मिति २०८१ असार १७
नेपाल अपाङ्ग महिला संघ काभ्रेको आयोजनामा नमोबुद्ध नगरपालिकाको आर्थिक सहयोगमा भएको समुदायमा आधारित पुनर्स्थापना (सी.बि.आर.) कार्यक्रम अन्तर्गत नमोबुद्ध नगरपालिकामा रहेका २५ वटा सामुदायिक विद्यालयका शिक्षकहरुका लागि १ दिने समावेशी शिक्षा सम्बन्धि अभिमुखीकरण कार्यक्रम सम्पन्न भएको थियो । नेपाल अपाङ्ग महिला संघ काभ्रेको बेथानचोक गाउँपालिकामा भएको समुदायमा आधारित पुनर्स्थापना कार्यक्रम अन्तर्गत अपाङ्गता भएका व्यक्तिहरुको लागि ७ दिने बाँसबाट उत्पादन सामग्री बनाउने सीप विकास तालिम कार्यक्रम सम्पन्न भएको थियो । उक्त तालिम कार्यक्रमबाट अपाङ्गता भएका व्यक्ति लाभान्वित भएका थिए । 
८. मिति २०८१ वैशाख २१ गते
नेपाल अपाङ्ग महिला संघ र उद्योग तथा वाणिज्य कार्यालयको आयोजनामा नेपाल अपाङ्ग महिला संघ काभ्रेको समन्वयमा अपाङ्गता भएका महिलाहरुको लागि ८ दिने हस्तकला (मकैको खोस्टाको फूल बनाउने) सीपमुलक तालिमको समापन कार्यक्रम उद्योग तथा बाणिज्य कार्यालयको प्रमुख यज्ञ बहादुर ओली ज्युको अध्यक्षतामा बनेपा नगरपालिका वडा नं ९ का कार्यबाहक अध्यक्ष मनिषा तमाङ्ग ज्यु को प्रमुख आतिथ्यतामा लगायत अन्य अतिथिहरुको सहभागितामा सम्पन्न भयो । 
९. २०८२ असोज१०
यस वार्षिक साधारण सभामा बनेपा नगरपालिका वडा नं ९ का अध्यक्ष श्री मनिषा तमाङ्ग ज्यु, बनेपा न.पा. वडा नं ८ का अध्यक्ष श्री शुभलक्ष्मी मानन्धर ज्यु, गै.स.स.महासंघ नेपाल काभ्रेका अध्यक्ष श्री गंगा दोङ् ज्यु तथा अपाङ्गता र महिला अधिकारका क्षेत्रमा कार्यरत विभिन्न संघसंस्थाका प्रतिनिधिहरुको सहभागिता भएको थियो । साधारण सभामा उपस्थित सबै सहभागि र विशिष्ट महानुभावहरुलाई धन्यवाद ज्ञापन गरि सम्पन्न भएको थियो । मिति 
जिल्ला च्याप्टर : सिन्धुली
१. मिति २०८२ कार्तिक २
अपाङ्गता भएका व्यक्तिहरूका लागि “विपद् जोखिम न्यूनीकरण, पूर्वतयारी, पुनर्स्थापना र अधिकार” विषयक अन्तरक्रिया तथा पैरवी कार्यक्रम नेपाल रेडक्रस सोसाइटी सिन्धुली कार्यालयमा सम्पन्न भयो। कार्यक्रममा सिन्धुली अपाङ्ग महिला संघका पदाधिकारी, अपाङ्गता अभियन्ता तथा रेडक्रसका प्रतिनिधिहरूको सहभागिता रहेको थियो। साथै आगामी सबै रेडक्रस कार्यक्रमहरूमा अपाङ्गता भएका व्यक्तिहरूको सहभागिता सुनिश्चित गर्ने प्रतिबद्धता व्यक्त गरियो । 
२. मिति २०८२ कार्तिक २६ र २७
“सशक्त महिला अभियान समावेशी न्यायका लागि अग्रसरता” परियोजना अन्तर्गत अपाङ्गता भएका महिला तथा किशोरीहरूका लागि SRHR सम्बन्धी तालिम Abilis Foundation Nepal को सहयोगमा, सिन्धुली अपाङ्ग महिला संघकी अध्यक्ष दिल कुमारी देवकोटाको अध्यक्षतामा सम्पन्न भयो । 
जिल्ला च्याप्टर : रुपन्देही
१. मिति २०८२ साउन १९
 राजनीति खबरदारी अभियान अन्तर्गत साउन १९ गते सैनामैना नगरपालिका -४ मा अपाङ्गता महिला संघ रुपन्देहीको आयोजनामा हस्ताक्षर अभियान सम्पन्न भएको थियो । उक्त कार्यक्रममा करिब ५० जना महिलाहरुको सक्रिय सहभागिता जनाएका थिए । 
२. मिति २०८२ कार्तिक ५
सामुदायिक सुरक्षा संजाल शिवराज कपिलवस्तुको टिम र नेपाल अपाङ्ग महिला संघ रुपन्देही मिलेर एक आपसमा शुभ दिपावली, भाईटिका तथा छठ पर्वको शुभकामना आदानप्रदान र सबै तह र निकायमा पुरुष समान महिलाको अधिकार सुनिश्चित तथा निर्वाचन सम्बन्धि फाल्गुण २० गते सम्म १८ वर्ष पुग्ने सबै अपाङ्गता भएकाहरुलाई मतदाता प्रमाणपत्र बनाउनको लागि सचेतना अभियान सर्बसम्मतबाट छलफल कार्यक्रम सम्पन्न भएको थियो ।  
३. मिति २०८२ कार्तिक २८
टेवा, नागरिक आवाज तथा अन्तरपुस्ता महिलावादी मंच का प्रणेता आदरणीय रिता थापा संघको भेटघाट कार्यक्रममा सिर्जनशील संस्था नेपाल, स्थानीय आमा समूह, हाम्रो डबली, अपाङ्गता महिला संघ रुपन्देही लगायतका सामाजिक संघ संस्थाका प्रतिनिधि सहितको उपस्थिति रहेको कार्यक्रममा अतिथीहरुले अनुपम अभियानको औचित्य माथि प्रकाश पार्नु भएको थियो । 
४. मिति २०८१ माघ ६ र ७
 बुटवल उपमहानगरपालिकाको सहयोगमा अपाङ्गता भएका व्यक्तिहरुको सशक्तिकरण सम्बन्धी दुई दिने कार्यक्रम सम्पन्न भयो । कार्यक्रममा अपाङ्गता महिला संघ रुपन्देहीकी अध्यक्ष कल्पना ढकालले अपाङ्गता भएका महिलाले दोहोरो विभेद भोग्ने विषयमा चर्चा गर्नुभयो। करिब २७ जना महिलाको सहभागिता रहेको थियो । 
जिल्ला च्याप्टर : गोरखा
१. मिति २०८२ भदौ ३
बारपाक सुलिकोट गाउँपालिकामा न्यायिक समितिसँग बैठक सम्पन्न भयो, जसमा अपाङ्गता भएका महिलामाथि हिंसाका घटना नदेखिनु र न्यायिक समितिबारे जानकारीको कमी बारे छलफल भयो। बैठकबाट प्रत्येक न्यायिक समितिको कार्यक्रममा अपाङ्गता भएका व्यक्तिको सहभागिता सुनिश्चित गर्ने, सबै पालिका कार्यक्रममा न्यायिक समितिबारे जानकारी दिने र पालिकाको बजेटबाट ८ वटा वडामा कानुनी सचेतना कार्यक्रम सञ्चालन गर्ने प्रतिबद्धता गरिएको छ।  
२. मिति २०८२ भदौ ४
बारपाक सुलिकोट–६ स्थित स्वास्थ्य चौकीसँग बैठक भई अपाङ्गता मैत्री सेवा र पूर्वाधारबारे छलफल गरियो । बैठकबाट नगरपालिकासँग समन्वय गरी जेष्ठ नागरिक तथा अपाङ्गता भएका व्यक्तिहरूका लागि घरदैलो स्वास्थ्य सेवा र प्रयोगशालामा निःशुल्क सेवा उपलब्ध गराउने तथा स्वास्थ्य चौकीमा र्‍याम्प निर्माण गर्ने प्रतिबद्धता गरिएको छ। 
३. मिति १४ अगस्ट, २०२५
 काठमाडौंमा प्रहरी, स्वास्थ्य, सामाजिक संरक्षण र स्थानीय तहका सेवा प्रदायकहरूका लागि अपाङ्गता भएका महिलाहरूलाई न्याय प्रणालीमा सहयोग गर्ने विषयमा तालिम कार्यक्रम सम्पन्न भयो। NDWA की अध्यक्ष मीना पौडेलले अपाङ्गता र NDWA का कार्यबारे जानकारी दिनुभयो भने परामर्शदाता विद्या चापागाईंले अपाङ्गता भएका महिला तथा बालिकामाथि हुने लैङ्गिक हिंसासम्बन्धी अध्ययनका मुख्य निष्कर्ष र व्यवहारिक सिफारिसहरू प्रस्तुत गर्नुभयो। 
४. मिति २०८२ मंगसिर २२ र २३	
GBV अभिमुखीकरण कार्यक्रम मंसिर २२ गते गोरखा नगरपालिका र २३ गते बारपाक सुलिकोट गाउँपालिका मा सम्पन्न भयो । गोरखा नगरपालिकामा २७ र बारपाक सुलिकोट गाउँपालिकामा ३२ जना सहभागी थिए । नेपाल अपाङ्ग महिला संघ गोरखा च्याप्टरको सदस्य गीता माया श्रेष्ठद्वारा उद्घाटन भएको उक्त कार्यक्रमलाई Access to Justice परियोजनाको जिल्ला फोकल व्यक्ति रत्ना गुरुङले सहजीकरण गर्नुभयो। कार्यक्रममा अपाङ्गता भएका महिलाहरू, OPDs, जनप्रतिनिधि तथा GBV पीडितहरूको सहभागिता रहेको थियो । 
पुनर्स्थापना गृह
नेपाल अपाङ्ग महिला संघले स्थापना कालदेखि नै अपाङ्गता भएका महिला र बालबालिकाका हकहितका सवालमा वकालत गर्दै आएको छ। यद्यपि बाहिर देख्दा सबैले समान प्रकारको विभेद भोगे जस्तो देखिए पनि, आन्तरिक रूपमा अपाङ्गता भएका महिला मध्ये यौन हिंसा, लैङ्गिक विभेद र घरेलु हिंसा भोग्नेहरूको संख्या उच्च पाइयो । यस कारण संस्थाले आफ्नो रणनीतिमा हिंसा प्रभावित महिलाको सुरक्षा, न्याय र पुनर्स्थापनालाई प्रमुख प्राथमिकता बनाएको छ र यसलाई निरन्तरता दिइरहेको छ । विगतमा धेरै संघर्ष र चुनौती भोग्नुपरे पनि संघले बुढानिलकण्ठमा आफ्नै भवन निर्माण गरी सञ्चालन गरिरहेको छ ।
लगातार वकालत र पहलपछि वि.सं. २०६२ मा तत्कालीन महिला, बालबालिका तथा समाज कल्याण मन्त्रालयसँग साझेदारीमा अपाङ्गता भएका हिंसा प्रभावित, घरवारविहीन र वेवारिसे अवस्थामा रहेका महिलाहरूका लागि पुनर्स्थापना गृह सञ्चालन गर्न सफल भयो । यस गृहले कानुनी सहयोग, उजुरी दर्ता, मनोसामाजिक परामर्श, सुरक्षित बासस्थान र न्याय नपाइन्जेल निरन्तर फलो अप जस्ता सेवाहरू प्रदान गर्‍यो ।
साथै, धेरैजसो युवा उमेरका प्रभावित महिलाका लागि छुटेको पढाइ पुनः सुरु गर्न सहयोग, सम्भावना नभएका व्यक्तिलाई सीपमूलक तालिम, आयआर्जनका अवसर तथा दुर्गम क्षेत्रका छात्राहरूका लागि छात्रावास सुविधा समेत उपलब्ध गराइयो । यस प्रयासमार्फत झण्डै १,००० अपाङ्गता भएका महिलाहरूले सेवा प्राप्त गरी विभिन्न क्षेत्रमा संलग्न भई सफल बनेका छन्, जुन संस्थाका लागि गौरवको विषय बनेको छ ।
पुनर्स्थापना केन्द्रको उद्देश्य
· हिंसा प्रभावित तथा विभिन्न कारणले सामाजिक रुपमा अपहेलित भएका अपाङ्गता भएका महिलाका लागि सुरक्षित आवास उपलब्ध गराउने,
· हिंसा प्रभावित तथा विभिन्न कारणले सामाजिक रुपमा बहिष्करणमा पारिएका अपाङ्गता भएका महिलालाई न्यायमा पहुँचको प्रक्रिया संगसंगै उनीहरुको आर्थिक उपार्जनका लागि विभिन्न कार्यक्रमहरु संचालन गर्ने,
· पुनर्स्थापना केन्द्रलाई देश भरीका सिमान्तकृत रुपमा रहेका अपाङ्गता भएका महिला र उनका अभिभावकहरुका लागि लक्षित गरि विभिन्न आयमुलक क्रियाकलापहरु संचालन गरी विभिन्न विधागत सिपहरू सिकाउने ,
· केन्द्रमा बस्ने बालिका तथा महिला जो परिवार विहिन तथा साहाराविहिन छन् उनीहरुलाई आवश्यक व्यक्तिगत विवरण समेटिएका कागजातहरु जस्तै: जन्मदर्ता,नागरिकता लगायत सबै सरकारी कागजातहरु बनाउन आवश्यक वकालत,समन्वय र सहयोग गर्ने,
· विशेष गरि शिक्षामा पहुँच पुग्न नसकेर उमेर परिपक्व भएका महिलाका लागि लक्षित गरी सिपमुलक तालिम संचालन गर्ने,
· शिक्षा तथा उच्च शिक्षा प्राप्त गरी रोजगारीको अवसर खोजि रहेका महिलाहरुका लागि आवश्यक सिप तथा ज्ञानहरुको बारेमा निरन्तर रुपमा सिक्ने अवसरहरु सिर्जना गर्ने,
· साथै अपाङ्गता भएका महिलाहरुले उत्पादन गरेका हस्तकला लगायतका सामानहरुलाई कलेक्सन गरी रिफाईन गर्ने र बजारमा प्रतिस्पर्धा गर्न सक्ने बनाई बजारको व्यवस्था गर्ने,
· समय अनुकुल उत्पादित सामग्रीहरुलाई अनलाईन र सूचना प्रविधिको माध्यमबाट आयमा पहुँच बृद्धि गर्न अवसरहरु सिर्जना गर्ने,

१. नीतिगत वकालत र पैरवी
NDWA ले निरन्तर वकालत र अभिमुखीकरणमार्फत जेंडर र अपाङ्गता समावेशी (GEDSI) नीतिहरू निर्माण र कार्यान्वयनमा योगदान पुर्‍याएको छ । चितवनको नारायणी बचत तथा ऋण सहकारीले अपाङ्गता भएका व्यक्तिलाई शेयर सदस्यता र ऋणमा छुट उपलब्ध गराएको छ । राप्ती र खैरहनी नगरपालिकामा पहिलोपटक अपाङ्गता भएका व्यक्तिको संलग्नतामा सिविआर कार्यक्रम सञ्चालन भएको छ । विभिन्न पालिकाले बजेट विनियोजन गर्दै न्यूनतम रु. ५०,००० देखि १५०,००० सम्म समावेशी कार्यक्रमलाई रकम छुट्याएका छन् । चितवनका ७ वटै पालिकामा रहेका अपाङ्गता भएका महिलाहरु सहभागी रहेको एउटा सञ्जाल निर्माण भएको छ । 
२. आर्थिक सशक्तिकरण
२८ जना अपाङ्गता भएका महिलाले तालिम र बीउ पुँजी प्राप्त गरी आत्मनिर्भर बनेका छन् । FAIDA परियोजनाद्वारा ९८ वटा स्वावलम्बन समूह गठन भएको छ, जसमा ५०% भन्दा बढी महिलाको सहभागिता सुनिश्चित गरिएको छ । १,००० भन्दा बढी वित्तीय साक्षरता र सचेतनामूलक सामग्री वितरण गरिएको छ। वाग्मती प्रदेशका ३ संस्थाले सीप विकास तालिम दिइरहेका छन् ।
३. पुनःस्थापना र शिक्षा
NDWA को पुनःस्थापना कार्यक्रमले अपाङ्गता भएका महिलाहरूको शिक्षा र आत्मनिर्भरतालाई प्राथमिकता दिएको छ । १२ मध्ये ९ जना स्नातक तहमा, ५ जना माध्यमिक विद्यालयमा, र २ जना एसईई तयारीमा छन्। दृष्टिविहीन महिला देवी शिवाकोटी शिक्षा विषयमा स्नातक अध्ययन गर्दै, कम्प्युटर तालिम सिक्दै, लोक सेवा तयारीमा छिन् । महिलाहरूले स्वास्थ्य, सुरक्षित मातृत्व, युवा कार्यक्रम र विभिन्न गोष्ठीहरूमा सक्रिय सहभागीता जनाइरहेका छन् ।
४. समावेशी शिक्षा 
NDWA ले मधेश, कर्णाली र सुदूरपश्चिमका जिल्लामा अपाङ्गता भएका बालबालिकाको शिक्षामा पहुँच सुनिश्चित गर्न सचेतना र वकालत गरिरहेको छ। चितवनमा ४ जना बालबालिकालाई स्कूल भर्ना र २ जना महिलालाई उच्च शिक्षा निःशुल्क उपलब्ध गराइयो। २२ पालिकामा बालिका तथा समावेशी शिक्षा सञ्जाल गठन गरिएको छ भने ८० विद्यालयमा गुनासो सुनुवाई संयन्त्र स्थापना गरिएको छ । ४२ वटा नागरिक समाज तथा संस्थालाई GEDSI तालिम दिइएको र स्थानीय सरकारले बालिका, समावेशी शिक्षा र अपाङ्गता क्षेत्रमा बजेट विनियोजन गरेको छ ।
५. लैङ्गिक हिंसा र न्यायमा पहुँच
१९५ जना सेवा प्रदायकलाई अपाङ्गता समावेशी र लैङ्गिक हिंसा प्रतिकार्य तालिम दिइएको छ । ६७ जना अपाङ्गता भएका महिला र अभिभावकलाई मानसिक स्वास्थ्य तालिम, ३३ जना महिला र संस्थाका प्रतिनिधिलाई प्राथमिक मनोवैज्ञानिक सहयोग तालिम दिइएको छ । ३ वटा भिडियो सामग्री उत्पादन र ७ वटा घटना दस्तावेजीकरण गरिएको छ ।
NDWA का यी प्रयासले अपाङ्गता भएका व्यक्तिको अधिकार, सामाजिक समावेशीकरण, न्याय र आर्थिक सशक्तिकरणमा महत्वपूर्ण योगदान पुर्‍याएका छन् ।
अन्य 
हिंसाको अन्त्य
सरिता अर्याल
दृष्टि सम्बन्धि अपाङ्गता भएको व्यक्ति 
नेपाल अपाङ्ग महिला संघ 
घरमा हिंसा बाहिर हिंसा हिंसा छ जहाँ नि
रेडियो टिभी इन्टरनेटतिर हिंसाकै कहानी।
अवला नारी ति बूढी आमा विकट गाउँमा
मलमुत्र ख्वाइ कुटिन्छन् अझै बोक्सीको नाउँमा।
छाउपडी प्रथा सुदुरको कथा बेग्लै छ नारीको
कठिन बसाइ सर्पको डसाइ सुन्दा मन भारि भो।
दाइजो बिना बिहे हुँदैन छोरीको मधेशमा
जन्म नहुँदै भ्रूणहत्या हुन्छ छोरीको यो देशमा।
अपाङ्गताको केशमा अझै हिंसाको जोखिम छ 
सहयोग गर्ने नाउँमा गिद्धे नजर फ्याँकिन्छ।
अपाङ्ग परि त्यसैमा छोरी दोहोरो विभेद
शिक्षा र स्वास्थ्य रोजगारबाट सधैँभ बञ्चित।
शब्दमा मात्र नभनौँ नारी हुन् आधा आकाश
व्यवहार होस् कथन मौलाउन सकून् नारीका क्षमता।
महिला पुरूष विभेद नहोस् हातमा हात होस्
हिंसारहित होस् समाज कोहि पिडीत नबनोस्।

शब्दको शक्ति
संगीता अधिकारी 
शारीरिक अपाङ्गता भएको व्यक्ति 
नेपाल अपाङ्ग महिला संघ 

नारी हो तिमी, कोमल फूल,
तर सहन्छौ पीडा, कठोर भूल।
घरभित्रै हुन्छ हिंसाको वार,
शब्दले पनि गर्छ चोट बारम्बार।
कहिले तिमी बहिनी, कहिले श्रीमती,
तर किन सहनु पर्छ पीडा यति?
न्याय खोज्दा बन्द हुन्छन् ढोका,
सुनिदैन आवाज, हुन्छ उपेक्षा बारम्बार।
अपाङ्गता बोकेको ती नारी,
झन बढी जोखिममा, कथा छ भारी।
न देख्ने, न सुन्ने, न हिँड्न सक्ने,
उनिहरूको पीडा कसले बुझ्ने?
सहयोगको साटो, हुन्छ शोषण,
दया होइन, चाहिन्छ सम्मानको पोषण।
समान अधिकार, सुरक्षाको धोका,
खुल्नु पर्छ अब, नहोस् कुनै रोका।
हामी सबैले बुझ्नुपर्छ कुरा,
नारीको सम्मान हो साँच्चो पूरा।
अपाङ्गता भए पनि छ उनीमा शक्ति,
समानताको बाटो हो हाम्रो सच्चो भक्ति।

समाप्त !

